
stuðning, líflegar samræður um skólamál og yfirlestur og Erlingi Reynissyni fyrir óbilandi trú á 

ekki notið velvildar leiðsagnarkennara míns í vettvangsnáminu. Hún er reynslubolti í faginu 

og veitti mér allan þann tíma sem ég þurfti á að halda til að ígrunda tilvik í kennslunni eða 

annað sem tengdist skólamálum. Að lokum langar mig að þakka nemendum í 3. og 4. bekk í 

Stjörnuskóla fyrir að vilja spjalla við mig og deila með mér hugmyndum sínum um góðan 

Ágrip 

Hvað einkennir góðan yngri barna kennara? Í þessari ritgerð leitast ég við að svara þeirri 

spurningu. Ég skoða jafnframt sjálfa mig sem verðandi yngri barna kennara í upphafi 

æfingakennslunnar, hvernig ég var við lok hennar og hvernig kennari vil ég vera. Hver eru 

gildi mín og hvernig samrýmast þau áherslum mínum í kennslu?  

Í fræðilega kaflanum fjalla ég um hvað einkennir góðan kennara. Tæpt er á hinum 

fjölmörgu hlutverkum umsjónarkennarans og að miklu skipti að hann sé vel undirbúinn. 

Helstu áskoranir mínar í starfi sem er bekkjarstjórnun og skipulagning kennslunnar, eru 

reifaðar. Einnig er vikið að gildi þess að kennarar og nemendur eigi í góðum samskiptum og 

loks hvaða stuðningi kennaranemar leita helst eftir. 

Markmiðið með rannsókninni er tvíþætt: A) Að skoða sjálfa mig í hlutverki 

grunnskólakennara yngri barna og dýpka skilning minn á sjálfri mér í kennarahlutverkinu, og 

hvaða hugmyndir ég hef um mig sem verðandi kennara og hvernig kennari ég vil vera. B) Að 

kanna hvað yngri börnum finnst prýða góðan kennara. Ritgerðin byggist á starfendarannsókn 

sem ég gerði í vettvangsnámi mínu og hófst í skólabyrjun 2020 og lauk í apríllok 2021. Að 

auki tók ég viðtöl við umsjónarnemendur leiðsagnarkennara míns. Gagnasöfnun var með 

margvíslegum hætti. Ég skrifaði rannsóknardagbók, fylgdist með á vettvangi, ræddi við 

leiðsagnarkennara og tók viðtöl við nemendur.  

Niðurstöður sýna að yngri nemendum finnast góðir kennarar vera blíðir, skemmtilegir, 

hjálpsamir og hæfilega strangir. Það er í samræmi við niðurstöður rannsókna sem skoðaðar 

voru við gerð þessarar ritgerðar. Þá leiða niðurstöður starfendarannsóknarinnar í ljós að til 

að ég geti orðið sá kennari sem ég vil vera þurfi ég að vera í góðum tengslum við nemendur, 

undirbúa mig vel fyrir kennsluna og ígrunda eigið starf með því að ástunda innihaldsríkar 

samræður um kennarastarfið við samkennara og stjórnendur.  

Abstract 

What characterises a good teacher of younger children? 

An action research by a novice teacher 

In this thesis, I attempt to answer the question what characterises a good teacher of 

younger children. I also examine myself as a future teacher of younger children in the 

making at the outset of my practice teaching, the way I felt when it was accomplished and 

what kind of a teacher I would like to be and how they tie in with my emphases in teaching! 

The literature review focuses on some research on what characterises a good teacher. The 

many roles assigned to the class teacher are briefly considered as well as the importance of 

being well prepared. My main challenges in the teacher’s role, which I take to be classroom 

management and lesson planning, are accounted for. Finally, I discuss the value of good 

teacher-pupil relationships and what kind of support student teachers preferably look for. 

The aim of the research is twofold: A) To examine myself in the role of a primary school 

teacher and deepen my understanding of myself in the teacher’s role. Additionally, I 

consider the way I see myself as a teacher of younger children and what kind of a teacher I 

want to be. B) I attempt to inquire into what younger children think characterises a good 

teacher. The thesis is based on action research conducted during my practice teaching which 

started at the beginning of the schoolyear 2020 and was completed by the end of April 2021. 

In addition, I interviewed the students of my supervising teacher. Ways of data gathering 

were varied. I kept research diary, performed field observations, kept noted of regular 

meetings with my supervising teacher and interviewed students.  

The findings reveal that the younger pupils think that good teachers are gentle, 

entertaining, helpful and fashionably strict. This coheres with research findings discussed in 

the literature review chapter of the thesis. Further, findings from the action research 

demonstrate that in order for me to become the teacher I want to be I must develop good 

relationship with my pupils, be well prepared for class every day and reflect on my work 

performance through meaningful conversations with fellow teachers and school leaders. 

1 Inngangur 

Það hefur tekið mig rúmlega hálfa ævina að komast að því að mig langar til að vera 

grunnskólakennari. Ég fór frekar seint í háskólanám eða þegar ég var þrítug. Þá var ég 

tveggja barna móðir, nýlega flutt heim frá Danmörku en þar bjó ég í 10 ár. Mér hefur alltaf 

fundist gaman í skóla og á fremur góðar minningar frá minni skólagöngu. Ég hef haft marga 

góða kennara í gegnum tíðina en þegar ég lít um öxl er enginn einn kennari sem er mér 

sérstaklega minnisstæður. Kannski er það vegna þess að ég skipti svo oft um skóla að ég náði 

ekki að tengjast neinum þeirra vel. Nú þegar ég er sjálf að mennta mig til þess að verða 

kennari geri ég mér grein fyrir hversu mikil ábyrgð fylgir því að vera góður kennari. Koehler, 

Newby og Besser (2017) gerðu rannsókn þar sem háskólanemar áttu að skrifa frásögn um 

eftirminnilega kennara. Nemendur lýstu eiginleikum eins og samlíðan (e. compassion) og 

kímnigáfu en líka kennurum sem skildu eftir sig persónuleg eða akademísk áhrif (bls. 161). 

Mínar hugmyndir um eftirminnilega kennara samrýmast því sem nemar lýsa hér að framan. 

Ef ég hugsa til baka þegar ég var að hefja mína grunnskólagöngu, hefðu þættir eins og 

umhyggja, góðmennska, kímnigáfa og útlit haft jákvæð áhrif á viðhorf mitt til kennara. 

Þar sem ég er komin yfir miðjan aldur og mér líður eins og ég megi engan tíma missa ætla ég  

að skoða sjálfa mig í starfi kennara sem er að stíga sín fyrstu skref í kennslu og hvernig ég 

tekst á við kennarahlutverkið. Haustið 2020 hóf ég vettvangsnám í Stjörnuskóla sem byggir á 

hugmyndafræði um einstaklingsmiðað nám og teymiskennslu. Ég lít á það sem kost þegar 

kennarar vinna saman í teymum en rannsóknir sýna að það dregur úr einangrun, kennarar 

deila ábyrgð, taka ákvarðanir saman, ræða saman sín á milli ef upp koma vandamál, 

fjölbreytni kennsluaðferða eykst og mögulega dregur úr streitu eða jafnvel kulnun (Blakey, 

2018; Ingvar Sigurgeirsson og Ingibjörg Kaldalóns, 2017; Skaalvik og Skaalvik, 2015).  

Ég skoðaði hvað einkennir góðan kennara, annars vegar út frá fræðunum og hins vegar 

fylgdist ég með leiðsagnarkennara mínum og öðrum kennurum á vettvangi. Þegar ég tala um 

góðan kennara vísa ég til þess að vera faglega sterkur og gæddur eiginleikum eins og að sýna 

nemendum virðingu, vera ákveðinn en um leið hlýlegur og sanngjarn.  

Ég nýtti mér vettvangsnámið til að velta fyrir mér hvernig kennari ég var í upphafi rannsóknar 

og hvernig kennari vil ég vera að loknu vettvangsnámi og þegar ég byrja minn starfsferil sem 

grunnskólakennari yngri barna. Hvernig er ég sem manneskja, hverjir eru mínir styrkleikar og 

veikleikar, hverjar voru mínar helstu áskoranir í kennslunni og hvernig get ég orðið enn betri?  

Á síðustu 30 árum eða svo hefur það sjónarmið orðið æ fyrirferðarmeira að hlusta á börnin 

og heyra hvað þau hafa að segja. Barnasáttmáli sameinuðu þjóðanna var fullgiltur á Íslandi 

árið 1992 og lögfestur árið 2013 með lögum nr. 19/2013. Í honum eru ákvæði sem gera ráð 

fyrir að börn hafi margvíslegt til málanna að leggja og þau eigi rétt á því að láta skoðanir sínar 

í ljós og hafa áhrif. Með þetta í huga tók ég viðtöl við nemendur í 3. og 4. bekk í Stjörnuskóla 

og spurði þá hvað þeim fyndist einkenna góðan kennara. Ég talaði við börnin eitt og eitt í 

einu. Ástæðan fyrir því að ég valdi að tala við þau undir þeim formerkjum var sú að þegar ég 

ræddi við nemendur hafði ég náð að mynda góð tengsl við flest börnin og taldi líklegt að ég 

fengi meira út úr viðtölunum á þennan hátt. Mig langaði að heyra í öllum börnunum í 

bekknum, ekki velja úr „sterkustu“ börnin samkvæmt ábendingu frá umsjónarkennara. Það 

var áhugavert að heyra skoðanir þeirra. Áður en viðtölin hófust hafði ég velt fyrir mér 

hugmyndum barnanna og bjóst einna helst við því að þeim fyndist skipta mestu máli að 

kennarinn væri góður og blíður, en það rímar við niðurstöður rannsóknar Ásdísar Hrefnu 

Haraldsdóttur og Sigrúnar Aðalbjarnardóttur (2008) þar sem þær spurðu 

grunnskólanemendur um hugmyndir þeirra um góðan kennara. 

1.1 Bakgrunnur og mótun starfskenningar 

Starf kennarans er flóknara en svo að nægjanlegt sé að kunna vel til verka í kennslustofunni – 

hugsanir um starfið skipta ekki síður máli. Töluvert hefur verið skrifað um slíkar hugmyndir 

kennara og hafa ýmis hugtök verið notuð, þar má nefna fagvitund, starfskenning og 

starfshæfni (Hafdís Ingvarsdóttir, 2004; Jóhanna Einarsdóttir, 2003; Ragnhildur Bjarnadóttir, 

2008).  

Ragnhildur Bjarnadóttir (2008) hefur skilgreint starfshæfni kennara sem „þekkingu, færni og 

eiginleika sem kennarar eru færir um að beita í starfi á markvissan og viðurkenndan hátt 

miðað við aðstæður, félagslegt samhengi og fagleg viðmið“ og þannig tengt skilgreininguna 

fagmennskuhugtakinu. Hafdís Ingvarsdóttir (2004) skilgreinir starfskenningu fagkennarans á 

eftirfarandi hátt: 

[...] starfskenning fagkennarans [er] persónubundin kenning kennara um nám og 

kennslu sem hver kennari þróar stöðugt með sér í gegnum nám og starf. Í 

starfskenningunni fléttast því saman siðferðileg gildi, fræðilegt nám, þ.e. nám í grein 

og kennslufræðinám ásamt því sem ég nefni reynslunám það er það sem kennari lærir 

í starfi m.a. við ígrundun og samræður við starfsfélaga (bls. 1). 

Ég hef starfað við hin ýmsu störf í gegnum tíðina og má segja að ég hafi fjölbreytta 

starfsreynslu. Síðastliðin 10 ár hef ég að mestu unnið á leikskóla og í ferðaþjónustu – bæði á 

hótelum og sem leiðsögumaður. Það er svo merkilegt að margt er líkt með ferðamönnum á 

ferðalagi í útlöndum og leikskólabörnum - segja þarf allt að minnsta kosti þrisvar sinnum og 

jafnvel oftar, tala skýrt og í stuttum setningum og þá þarf maður að vera ákveðinn, hlýlegur, 

viðfeldinn og helst skemmtilegur. Ég held að allir þessir eiginleikar nýtist líka vel í kennslu.  



 

11 

Reynsla mín hefur mótað mig sem manneskju, skoðanir mínar og gildismat: Hvað er það sem 

skiptir mig máli og hvað er það sem ég brenn fyrir? Ég er ekki að byrja starfsferilinn núna 

heldur er ég að þróa sjálfa mig frá miðjunni - ekki frá grunni. Ég er ekki sama manneskja og 

ég var fyrir 20 árum síðan. Ég hef gengið í gegnum ýmislegt, fengið á mig skelli, en margt 

jákvætt og skemmtilegt hefur líka á daga mína drifið. Öll þessi lífsreynsla hefur gert mig að 

þeirri manneskju sem ég er í dag og mér finnst sjálfri að ég hafi þroskað mig sem manneskju. 

Ég hef fjölbreytta starfsreynslu sem ég bý að og veit að mun nýtast mér í kennslunni. Ég hef 

alið upp mín eigin börn, er í góðum tengslum við barnabörnin, hef unnið með börnum sem 

þurfa á stuðningi að halda og finn að þar nýt ég mín vel. Ég hef mikla ánægju af því að vinna 

með ungum börnum, næ vel til þeirra, þeim líkar yfirleitt vel við mig og ég ber umhyggju fyrir 

þeim. Ég hef fundið fyrir því að tengjast börnunum sterkum böndum sem getur verið flókið 

tilfinningalega. Huga þarf að því í kennslunni að fara ekki yfir ákveðin mörk og halda sig innan 

faglegra marka. Með allt ofangreint í farteskinu ætla ég að hafa eftirfarandi leiðarljós í huga í 

kennslunni:  

• Ég vil að allir nemendur njóti kosta sinna.  

• Ég vil koma eins fram við alla nemendur. 

• Ég vil vera faglega sterk. 

1.2 Hagnýtt gildi rannsóknar  

Eftir því sem ég best veit hefur ekki verið gerð rannsókn um þetta viðfangsefni á Íslandi þar 

sem tekin hafa verið viðtöl við börn og þau spurð álits um hvað einkenni góðan kennara. Í 

rannsókn Ásdísar Hrefnu Haraldsdóttur og Sigrúnar Aðalbjarnardóttur (2008) voru 

grunnskólanemendur beðnir um að svara tveimur opnum spurningum skriflega: Hvernig er 

góður kennari? og Hvað líkar þér verst hjá kennara? Spurningalistar voru einnig lagðir fyrir 9. 

bekkinga. Eins og margir fræðimenn hafa gert grein fyrir þá hafa börn skoðanir á flestu sem 

snýr að þeim og þeirra viðfangsefnum og full ástæða er til að hlusta á hvað þau hafa til 

málanna að leggja. Börn vita oft meira en þau gera sér sjálf grein fyrir en stundum þarf að 

finna leiðir sem henta þeim svo þau geti tjáð hug sinn (Jóhanna Einarsdóttir, 2003, 2008; 

Broström, 2019; Dockett og Perry, 2001).  

Þessi rannsókn hefur líka hagnýtt gildi fyrir mig sem verðandi yngri barna kennara. Þar sem 

ég ætla að gera starfendarannsókn þar sem ég skoða sjálfa mig í hlutverki kennarans og velti 

fyrir mér hvernig ég get orðið sá kennari sem ég vil vera. Ég þykist vita að ég muni verða 

fljótari að tileinka mér hin ýmsu tæki og tól sem varða kennsluna þar sem ég mun stöðugt 

vera að meta og ígrunda stöðuna, spyrja sjálfa mig og leiðsagnarkennara minn hvað gengur 

vel og hvað gæti gengið betur.  

Þá er það von mín að þegar rannsókninni er lokið muni ég geta lagt mitt af mörkum til að 

koma með tillögur að úrbótum fyrir verðandi grunnskólakennara á yngsta stiginu. Til dæmis 

hvað er gott fyrir óreyndan kennara sem er að stíga sín fyrstu skref í kennslu að vita.  

1.3 Markmið rannsóknar og rannsóknarspurningar 

Markmiðið með rannsókninni er tvíþætt: 

a. Að skoða sjálfa mig í hlutverki grunnskólakennara yngri barna og dýpka skilning minn 

á mér í kennarahlutverkinu; hvaða hugmyndir ég hef um mig sem verðandi kennara 

og hvernig kennari vil ég vera. 

b. Að skoða hvað yngri börnum finnst einkenna góðan kennara. 

Með hliðsjón af þessum markmiðum er gengið út frá eftirfarandi rannsóknarspurningum:  

1. Hvernig kennari er ég við upphaf æfingakennslunnar og hvernig get ég orðið sá 

kennari sem ég vil vera? 

2. Hvað finnst yngri börnum einkenna góðan kennara? 

1.4 Uppbygging ritgerðar 

Ritgerðinni er skipt í sex meginkafla. Í inngangi er gerð grein fyrir vali á viðfangsefni, 

starfskenningu minni sem er í mótun, markmiðum rannsóknarinnar, rannsóknarspurningum 

og hagnýtu gildi rannsóknarinnar. Annar kafli fjallar um fræðilegan bakgrunn 

rannsóknarinnar. Í þriðja kafla er greint frá aðferðafræði rannsóknarinnar og kaflinn skiptist í 

fimm undirkafla þar sem fjallað verður um rannsóknarsnið, rannsóknaraðferð, þátttakendur, 

úrvinnslu gagna og siðferðileg álitamál sem tengjast rannsókninni. Fjórði kaflinn greinir frá 

niðurstöðum rannsóknarinnar sem skiptist í tvo hluta. Annars vegar niðurstöður úr 

starfendarannsókn þar sem dregin voru fram þrjú þemu. Hins vegar niðurstöður úr viðtölum 

við nemendur í umsjónarhópi leiðsagnarkennara míns. Þar voru einnig þrjú þemu. Í fimmta 

hluta rannsóknarinnar sem er umræðukaflinn ígrunda ég niðurstöðurnar og set í samhengi 

við fræðin. Síðasti hlutinn eru lokaorðin þar sem ég velti vöngum yfir niðurstöðunum út frá 

eigin reynslu og þekkingu og hvaða lærdóm ég get dregið af rannsókninni. 

2 Fræðilegur bakgrunnur 

Í þessum kafla verður gerð grein fyrir fræðilegum bakgrunni rannsóknarinnar. Fjallað er um 

hlutverk umsjónarkennara og hvað fellur undir starfssvið hans. Þar má nefna 

bekkjarstjórnun, undirbúning kennara og skipulagningu kennslu og skipulagningu 

kennslustofunnar. Greint er frá niðurstöðum rannsókna á því hvað einkenni góðan kennara. 

Fjallað er um þann stuðning sem nýliðar í kennslu fá og hvers konar stuðning þeir vilja helst 

sjálfir. Enn fremur er varpað ljósi á tengslin milli kennara og nemenda. Loks er teymiskennslu 

kennara lýst og hvaða áhrif hún hefur á starfsánægju kennara og almenna líðan í starfi. 

2.1 Umsjónarkennari 

Það er á ábyrgð umsjónarkennarans að hlúa að velferð allra nemenda sinna. Kennarinn þarf 

stöðugt að hvetja nemendur sína, aðstoða þá eftir föngum og leyfa þeim að taka áhættu og 

vera óhræddir við að gera mistök (Ingvar Sigurgeirsson, 2013, bls. 30). 

Umsjónarkennarastaðan eins og hún er skilgreind hér á landi virðist ekki vera útlistuð með 

sama hætti og til dæmis í enskumælandi löndum. Þar er þó að finna hugtök eins og class 

teacher og homeroom teacher (Erla Sif Markúsdóttir og Lilja M. Jónsdóttir, 2016, bls. 3). 

Það er skýrt kveðið á um það í 13. gr. laga um grunnskóla nr. 91/2008 (hér eftir nefnd 

grunnskólalög) að nemendur skuli hafa umsjónarkennara sem fylgist náið með námi þeirra 

og þroska, líðan og almennri velferð. Hann skal leiðbeina þeim í námi og starfi, er þeim til 

aðstoðar og gefur ráð um persónuleg mál og leitast við að efla samstarf á milli skóla og 

heimila. Skyldur og ábyrgð umsjónarkennara eru áréttaðar í Aðalnámskrá grunnskóla (2011, 

bls. 44) en auk þess sem kemur fram í grunnskólalögum, ber umsjónarkennara skylda til að 

kynnast öllum nemendum sínum, foreldrum þeirra og kynna sér aðstæður hvers og eins.  

Á tímum fjölmenningar má búast við að í hverjum bekk í grunnskóla séu fleiri en eitt  barn af 

erlendum uppruna. Samkvæmt tölum frá Hagstofunni voru 55.354 innflytjendur á Íslandi 

þann 1. janúar árið 2020 eða 15,2% mannfjöldans (Hagstofa Íslands, 2020). Hanna 

Ragnarsdóttir (2010) bendir á að allir kennarar muni í framtíðinni standa frammi fyrir þeirri 

áskorun að kenna fjölbreyttum hópi nemenda af mismunandi trúarbrögðum, uppruna og 

menningu. Það má gera ráð fyrir að börnum af erlendum uppruna haldi áfram að fjölga hér á 

landi þannig að mikilvægt er fyrir kennara að búa sig undir margbreytileika í kennslustofunni 

sem undirstrikar enn frekar hið flókna starf umsjónarkennara. 

Í rannsókn Erlu Sifjar Markúsdóttur og Lilju M. Jónsdóttur (2016, bls. 15 og 18) kemur fram í 

máli reynslumikilla kennara að kennarastarfið hafi breyst á síðustu árum og að hlutverk 

umsjónarkennara séu fjölmörg. Þeir segja enn fremur að það þurfi að endurskoða starf 

umsjónarkennara og leggja til að kennsluskylda verði minnkuð svo þeir geti betur sinnt 

mikilvægu hlutverki sínu sem umsjónarkennarar. Belvel og Jordan (2003) fjalla um að 

hlutverk kennara séu mörg og nefna sem dæmi; námskrárgerð (e. curriculum designer), 

kennslufræðileg leiðsögn (e. instructional guru), forsjáraðili, ráðgjafi, hjúkrunarfræðingur, 

sérfræðingur í þroska barna, skipuleggjandi, verkstjóri í kennslustofu, andlegur ráðgjafi og 

vinur (2003, bls. 6-7). Þeir segja enn fremur að kennarar byrji kennsluferilinn fullir af eldmóði 

en eftir nokkrar vikur líði þeim eins og þeir séu að springa þar sem þeir séu með marga bolta 

á lofti samtímis. Til að mæta öllum þessum áskorunum í kennslustofunni þurfi kennarar að 

vera leiðtogar. Fram kemur hjá þeim að löng hefð sé fyrir því að bekkjarstjórnun snúist um 

aðferðir, en að forysta snúi að sýn og hvert skal stefnt í náminu. Kennarar sem séu leiðtogar 

bjóði nemendum að verða virkir þátttakendur í kennslustofunni. Þeir spyrji spurninga eins og 

hvert sé mesta tilhlökkunarefnið varðandi námið og hvernig nemendur vilji að kennarinn 

komi fram við þá og bekkjarfélaga þeirra (2003, bls. 7).  

Eins og fram hefur komið í umfjöllun hér að framan eru hlutverk kennara fjölmörg og það 

reynir á marga eiginleika í fari þeirra. 

2.2 Hvað einkennir góðan kennara?  

Rannsóknir á hvað einkennir góða kennara eiga sér langa hefð. Eitt elsta og skýrasta dæmið 

um góða kennara er Sókrates sem rökræddi eðli dyggðarinnar við nemanda sinn Menón 

(Platón, e.d.). Samkvæmt rannsókn Verloop (1995) eins og getið er um í rannsókn Beishuizen 

o.fl. 2001 hafa reynslurannsóknir (e. empirical research) allt frá því í kringum 1920 staðfest 

hugmyndir okkar um hvað einkenni góða kennara. Það er einkum tvennt sem horft er til: 

persónulegir eiginleikar kennarans og geta hans eða hæfni.  

Margar rannsóknir greina frá því að eitt af því sem einkenni góðan kennara sé að hann geri 

ekki upp á milli nemenda og komi eins fram við þá alla (Vitulič og Lesar, 2017, bls. 202; 

Zagyváné, 2017, bls. 146). Enn fremur leiða niðurstöður rannsóknar Zagyváné í ljós að 

stuðningur við nám (e. supporting learning) skipti nemendur máli. Það styður við þá 

hugmynd að nemendur þurfi á kennurum að halda sem aðstoði þá við öflun þekkingar, veiti 

þeim jákvæða athygli og séu sanngjarnir (2017, bls. 146). Niðurstöður rannsóknar Benekos 

(2016) greina frá því að góðir kennarar séu hvetjandi (e. engaging personality), búi yfir 

víðtækri þekkingu á skólastarfi og kennslufræðilegri hæfni sem einkennist af ástríðu og 

áhuga. Kutnick (1993) bað nemendur á aldrinum 7–17 ára að skrifa stutta ritgerð um hvað 

einkenni góðan kennara. Öll börnin mátu (e. perceive) góða kennara eftir útliti og framkomu, 

umhyggju fyrir nemendum, kennsluháttum og hversu áreiðanlegir þeir væru (e. 

trustworthiness). Yngri nemendur einblíndu á útlit og námsgrein sem kennarinn kenndi. Eldri 

nemendur gerðu sér grein fyrir mikilvægi þess að góðir kennarar þyrftu að vera vel 

menntaðir (e. well trained) mjög áhugasamir (e. highly motivated) og vera vakandi fyrir 

þörfum þeirra.  

Markmið rannsóknar Beishuizen o.fl. (2001, bls. 186 og 196) var að kanna hvaða hugmyndir 

kennarar og nemendur hafa um góða kennara. Helstu niðurstöður leiddu í ljós að yngri 

nemendur lögðu áherslu á kennslufærni (geta/hæfni) en nemendur í miðskóla lögðu aftur á 

móti áherslu á tengslamyndun (persónulegir eiginleikar). Þegar kennarar voru spurðir töldu 

þeir árangursríka kennslu snúast um að mynda persónuleg tengsl við nemendur sína. Því má 

segja að yngri nemendur og kennarar hafi verið nokkuð ósammála um hvað einkennir góða 

kennara en það dró úr skoðanamuninum í miðskóla. 

Getumiklir nemendur á yngsta stigi voru spurðir út í eftirsóknarverða eiginleika sem prýða 

góða kennara og voru svör þeirra borin saman við miðlungs nemendur. Báðir hópar nefndu 

oftast tengsl og þar á eftir hæfni, þó kom fram munur í tilteknum undirflokkum. Getumiklir 

nemendur nefndu oftar eiginleika kennara sem löguðu sig að þörfum nemenda, hvöttu þá (e. 

encouragement) og ögruðu þeim (Bakx o.fl., 2019, bls. 43).  

Í rannsókn Ásdísar Hrefnu Haraldsdóttur og Sigrúnar Aðalbjarnardóttur (2008, bls. 48) 

spurðu þær grunnskólanemendur um hvað þeim fyndist vera góður kennari. Yngri nemendur 

litu fremur til persónulegra eiginleika kennarans, eins og að vera góður og blíður og leggja 

áherslu á frjálsræði í skólastarfinu. Aftur á móti lögðu eldri nemendur áherslu á að kennarinn 

útskýrði námsefnið vel og bæri virðingu fyrir þeim. Í rannsókn sem Laursen (2004, bls. 99) 

gerði um starfshæfni kennara þar sem þátttakendur voru reyndir kennarar og höfðu allir 

verið metnir sem góðir kennarar kom fram að persónulegir eiginleikar eins og að teljast vera 

sannur eða trúverðugur eða jafnvel heiðarlegur (d. autentiske) er lykilatriði. Laursen telur að 

kennarar þurfi að styrkja þessa eiginleika og að þeir ættu að prýða alla góða kennara.  

Þegar nemendur hefja skólagöngu eru þeir oft með háleitar hugmyndir um hvað prýði góðan 

kennara, segja Vitulič og Lesar (2017). Fram kom hjá þeim að í hugum nemenda er kennarinn 

rólegur, með góða sjálfsstjórn í öllum aðstæðum. Kennaranum líkar vel við alla nemendur og 

gerir ekki upp á milli þeirra, hvetur þá alla til dáða, líka nemendur sem hafa takmarkaðan 

áhuga á náminu. Vitulič og Lesar benda á að eftir því sem náminu vindi fram endurskoði 

nemendur þessar hugmyndir sínar. Sú skoðun að kennari geti örvað alla nemendur lifi þó 

áfram (bls. 202). 

Siðferðileg og mannúðarsjónarmið prýða fyrirmyndarkennara að mati kennaranema í 

rannsókn Çermik (2011, bls. 1122). Það kom fram kynjamunur í forgangsröðun þeirra. 

Karlkyns kennaranemar settu kennsluhæfni (e. teaching skills) efst á blað og siðferðileg og 

mannúðarsjónarmið í annað sæti, á meðan siðferðileg og mannúðarsjónarmið voru efst á 

blaði og kennsluhæfni í öðru sæti hjá kvenkyns kennaranemum. Í rannsókn Çermik fela 

siðferðileg og mannúðarsjónarmið í sér að kennari sem elskar börn og fagið sitt, kann að 

meta og virðir allar manneskjur, ekki bara börn, er samviskusamur, heiðarlegur, 

umburðarlyndur og þolinmóður. Esteban Bara og Mellén Vinagre (2019) gerðu rannsókn þar 

sem þeir spurðu kennaranema hvers vegna þeir vildu verða kennarar og hvernig góðir 

kennarar ættu að vera að þeirra mati. Flestir kennaranemanna eða um 72% sögðu að góðir 

kennarar ættu að vera mannlegir (e. personal) og áreiðanlegir/sannir (e. authentic). Um 

helmingur sögðu að þeir ættu að hvetja til náms (e. motivators of learning) og tæplega 

helmingur sagði að góðir kennarar ættu að vera sögumenn (e. story tellers). Þriðjungur 

kennaranema sögðu að góðir kennarar ættu stöðugt að vera að mennta sig (e. lifelong 

learning). 

Af framangreindu er ljóst að niðurstöður rannsókna Verloop, 1995 eins og getið er um í grein 

Beishuizen o.fl. 2001 á hvað einkenni góða kennara, sýna að þátttakendur leggja ýmist 

áherslu á persónulega eiginleika eða getu/hæfni (Verloop, 1995). Yngri nemendur nefna 

gjarnan persónulega eiginleika kennara; hvort þeim sé umhugað um þá og séu hlýlegir. Það 

virðist skipta eldri nemendur meira máli að kennari sé faglega sterkur.  

Í minni rannsókn er ætlunin að tala við nemendur í 3. og 4. bekk í Stjörnuskóla og spyrja þá 

hvað þeim finnist vera góður kennari. Það verður áhugavert að heyra hvaða hugmyndir þeir 

hafa gert sér um góðan kennara og hvort það samræmist niðurstöðum fræðimanna sem 

hefur verið greint frá hér að framan. Mér finnst líka áhugavert að skoða hvort niðurstöður úr 

minni rannsókn séu í samræmi við niðurstöður rannsóknar Ásdísar Hrefnu Haraldsdóttur og 

Sigrúnar Aðalbjarnardóttur (2008) þar sem yngri nemendum fannst skipta mestu að góður 

kennari sé blíður og góður. 

2.3 Tengsl á milli kennara og nemenda 

Eins og fram hefur komið í umfjöllun minni hér að framan greina margar rannsóknir frá því 

að góðir kennarar séu styðjandi í námi nemenda sinna og geri ekki upp á milli þeirra 

(Beishuizen o.fl., 2001; Vitulič og Lesar, 2017; Zagyváné, 2017). Með það í huga mun ég hér á 

eftir fjalla um tengslin milli kennara og nemenda og gera grein fyrir rannsóknum sem varpa 

ljósi á efnið. 

Góð og styðjandi tengsl á milli kennara og nemenda eru þýðingarmikil á öllum skólastigum. 

Slík tengsl leggja mikilvægan grunn fyrir námið og geta haft áhrif á bekkjarandann (Hughes 

og Chen, 2011). Nemendur sem upplifa góð og styðjandi tengsl við kennara sinn eru líklegri 

til að eiga í jákvæðum samskiptum við bekkjarfélaga sína, skara fram úr í náminu og líða 

almennt vel (Pianta og Stuhlman, 2004). Roorda o.fl. (2019, bls. 8) skoðuðu hvort nemendur í 

miðskóla ættu í ólíku sambandi við mismunandi kennara. Það kom í ljós að nemendur voru í 

bestum tengslum við umsjónarkennara sína og verstu tengslin voru við kennara sem kenndu 

námsgrein sem nemendur áttu í mestum erfiðleikum með. Niðurstöður rannsóknar Van 

Bergen o.fl. (2020, bls. 20) sýndu mikilvægi góðra tengsla á milli kennara og nemenda án 

tillits til námsárangurs, þroska og hegðunar. Þeir greindu frá því að kennarar geti myndað 

góð og styðjandi tengsl við hvaða barn sem er jafnvel þótt þau tilheyri áhættuhópum, 

einfaldlega með því að láta sér þykja vænt um barnið og veita því jákvæða athygli. 

Stuðningur kennara við nemendur vísar til kennslu sem einkennist af hlýju og viðurkenningu, 

veitir uppbyggilega endurgjöf, einstaklingsmiðaðan stuðning og tekst á við yfirsjónir 

nemenda á jákvæðan hátt (Klieme o.fl., 2009). 

Margar rannsóknir leiða í ljós að gæði samskipta á milli kennara og nemenda skipti mestu máli 

varðandi þætti sem lúta að bekkjarstjórnun (Beishuizen o.fl., 2001; Erla Sif Markúsdóttir og 

Lilja M. Jónsdóttir, 2016; Gipps o.fl., 2000). Kennarinn verður að þekkja nemendur sína. Ef 

hann gerir það ekki eru líkur á því að nemendur virði síður reglur og starfshætti ásamt 

agastjórnunar aðgerðum sem fylgja í kjölfarið (Marzano, 2003). Í rannsókn Flasz (2019, bls. 88) 

segir einn viðmælandi hennar að það sé mikilvægt fyrir kennara að þekkja vel nemendur sína 

og aðstæður heima fyrir, þannig að barnið sé ekki bara enn eitt andlitið í skólastofunni. 

Viðmælandinn heldur áfram og segir: „Við kynnumst fjölskyldunni, hvað börnunum finnst 

skemmtilegt að gera og hvað þeim líkar ekki og ræðum við þau um tilfinningar.“ Með því að 

gera þetta fáum við innsýn í þeirra heim og kynnumst þeim betur sem hefur jákvæð áhrif á 

bekkjarandann (bls. 88). Tomlinson (2001) talar um mikilvægi þess að „lesa“ nemendur og 

kynnast þeim. Þetta er í samræmi við það sem kemur fram í Aðalnámskrá grunnskóla (2011, 

bls. 44) og grunnskólalögunum að umsjónarkennara beri skylda til að kynnast öllum 

nemendum sínum og fjölskyldum þeirra. 

2.4 Bekkjarstjórnun og agastjórnun 

Bekkjarstjórnun vísar til gæða kennslustundar. Hér er ekki aðeins horft til þess hvernig 

kennari bregst við truflunum heldur einnig kennslu sem hefur það að markmiði að koma í 

veg fyrir truflanir í kennslustundum, til dæmis með góðri tímastjórnun og skýrum reglum 

(Klieme o.fl., 2009). Lilja M. Jónsdóttir segir hugtakið bekkjarstjórnun sé notað til að lýsa 

ferlinu sem á að tryggja að kennslan gangi vel fyrir sig þrátt fyrir truflandi hegðun nemenda. 

Það feli einnig í sér forvarnir gagnvart óæskilegri hegðun og er nátengt þáttum eins og 

áhugahvöt, virðingu og aga (2020, ágúst).  

Kennarar sem hafa ekki fengið góða menntun/þjálfun eru líklegri til að nota aðferðir sem 

skila takmörkuðum árangri við bekkjarstjórnun (Kaff o.fl., 2007, bls. 36). Eins hversdagslegt 

og það kann að hljóma þá snýst venjuleg kennslustund ekki bara um nám. Tíminn fer oft í 

önnur mál sem tengjast ekki náminu beint, svo sem skipulag, agamál eða aðrar truflanir. Því 

má segja að kennsluhættir sem miða að því að tíminn sem ætlaður er til kennslu sé notaður 

á skilvirkan hátt og hámarki þar með tækifæri til náms. Þetta er talið skila bestum 

námsárangri fyrir nemendur (Brophy, 1999). Áhrifarík kennsla og nám fer ekki fram í 

kennslustund sem er illa stjórnað. Ef nemendur eru óstýrilátir og engar reglur gilda, ríkir 

ringulreið í kennslustofunni og gera má ráð fyrir að kennara og nemendum líði ekki vel. Góð 

bekkjarstjórnun getur hins vegar stuðlað að góðu námsumhverfi og góðum námsárangri 

(Marzano o.fl., 2003).  

Jack Kounin er sagður höfundur að hugtakinu „withitness“ sem þýða mætti á íslensku sem 

kennari sem er „með'etta“ (Lilja M. Jónsdóttir, ágúst 2020). Eins og getið er í rannsókn 

Snoeyink (2010) felur hugtakið í sér að kennari sem býr yfir þessum eiginleika hefur góð tök á 

bekkjarstjórnun. Hann er með á hreinu hvað er að gerast í kennslustofunni, sér fyrir ef 

eitthvað er í uppsiglingu og er með „augu í hnakkanum.“ Snoeyink (2010) segir enn fremur 

að erfitt sé að kenna kennaranemum þetta. Hann veltir fyrir sér hvort það sé yfirhöfuð hægt 

eða hvort þetta sé meðfætt. 

Akin o.fl. (2016, bls. 780) segja að það megi líkja bekkjarstjórnun við að stjórna hljómsveit. 

Raddir nemenda séu ólíkar og það sé í verkahring kennarans að ná fram samhljómi. 

Bekkjarstjórnun feli í sér að fá nemendum viðeigandi verkefni í hendur og þroska með þeim 

hópvitund, setja saman reglur og gera nemendum kleift að njóta þess að vera í skóla. 

Mikilvægt sé að leggja áherslu á gagnvirk samskipti í bekk, þekkja þarfir og langanir 

nemenda, bera virðingu fyrir einstaklingsmun þeirra og stuðla að því að þeir beri virðingu 

fyrir hver öðrum. Þá kemur fram hjá Akin og félögum að bekkjarstjórnun snúi líka að því að 

leysa vandamál sem þurfi ekki að beinast að nemendum, heldur ýmsu öðru. Niðurstöður 

rannsóknar Cetin og Kocman (2018, bls. 338), þar sem þeir nota svokallaðar annars konar 

athuganir (e. alternative observation) sem fela í sér að fylgst er með kennurum og þeir fá 

endurgjöf í lok kennslustundar, greina frá því að slíkar athuganir hafi jákvæð áhrif á faglega 

þróun kennaranna í skólastarfinu. Þær hjálpi til við bekkjarstjórnun, skipulag kennara og hafi 

jákvæð áhrif á óæskilega hegðun nemenda. 

Upphaf hverrar kennslustundar einkennist af breytingum eða umskiptum (e. transition) og 

þá reynir á árangursríkar aðferðir kennara við bekkjarstjórnun (Saloviita, 2013). Rannsókn 

sem Saloviita (2013, bls. 169) gerði í Finnlandi leiddi í ljós að almennt séð er þetta ekki stórt 

vandamál. Þó beri að nefna að það líði að jafnaði sex mínútur áður en kennslustund hefst 

eftir að hringt sé inn. Hann segir að þegar heilt skólaár sé skoðað tapist því um það bil fimm 

vikur í kennslu sem hlýtur að teljast umtalsvert. Saloviita leggur til að innleiða ætti 

vinnubrögð og starfsvenjur um hvernig hefja megi kennslustund til að auðvelda kennurum 

lífið. Hegðunartruflanir og stærð hópa virðist ekki vera vandamál heldur skipta venjur og siðir 

sem kennari hefur tileinkað sér þar mestu máli. Saloviita (2016) endurtók rannsókn sína um 

upphaf kennslustunda og fékk svipaðar niðurstöður og í fyrri rannsókn, en að auki kom í ljós 

að karlkyns kennarar virtust ráða yfir betri bekkjarstjórnun en kvenkyns kennarar.  

Rannsóknir sýna að kennari sem hefur jákvæðar væntingar til nemenda sinna hefur 

umtalsverð áhrif á námsárangur þeirra (Flanagan o.fl., 2020, bls. 9; Szumski og Karwowski, 

2019, bls. 5), og það hvernig kennarar skynji tilfinningar sínar og tjái þær hefur áhrif á störf 

þeirra í þeim skilningi að þeir sem hafi góða tilfinningastjórn ráði betur við aðstæður í 

kennslustofunni (Valente o.fl., 2019, bls. 747). 

Wormeli (2003, bls. 37-43) talar um þrjár gerðir agastjórnunar: fyrirbyggjandi aga (e. 

proactive discipline), viðbragðsaga (e. reactive discipline) og gagnvirkan aga (e. interactive 

discipline). Hann nefnir að fyrirbyggjandi agi snúist að mestu leyti um hvernig kennarinn 

skipuleggi kennslu sína og þau viðfangsefni sem eru valin. Að auki er fyrirbyggjandi agi um 

tilsögn og námsmat og ekki síst hvernig koma megi í veg fyrir truflandi hegðun. Bekkjarreglur 

falli til dæmis undir fyrirbyggjandi aga, segir hann, og þá sé mikilvægt að nemendur semji 

reglurnar með kennara. Að grípa ekki fram í þegar aðrir tala og rétta upp hönd þegar þeir 

biðji um orðið eru dæmi um slíkar reglur. Wormeli telur æskilegt að hafa reglurnar ekki fleiri 

en fimm. Viðbragðsagi er þegar upp koma agavandamál sem þarf að bregðast við. Dæmi um 

viðbragðsaga er að taka nemanda sem á í erfiðleikum með sig, út úr aðstæðum . Wormeli 

leggur á það áherslu að mikilvægt sé að nemandi eigi þess kost að snúa aftur í 

kennslustofuna og halda andlitinu. Fram kemur í rannsókn Erlu S. Markúsdóttur og Lilju M. 

Jónsdóttur (2016, bls. 12) mikilvægi þess að kennari haldi ró sinni og sé vinur barnanna. 

Einnig að hann sé með skýrar reglur og ætlist til þess að farið sé eftir þeim, sem rímar við 

hugmyndir Wormelis hér að framan. Gagnvirkur agi skarast að einhverju leyti við hinar tvær 

gerðir agastjórnunar og snýst um samskipti og tengsl kennara við nemendur og einnig tengsl 

nemenda innbyrðis. Slíkur agi hefur jafnframt áhrif á samræður um skólastarfið og auðveldar 

kennurum að finna viðeigandi lausnir á málum sem koma upp í skólastarfinu. Dæmi um slík 

samskipti gæti verið kennari sem leggur mikið á sig til að fá nemenda til að axla ábyrgð og 

tekst að lokum (Wormeli, 2003, bls. 37). 

Evelyn Schneider (1996) bendir á að við getum verið með reglur án afleiðinga. Hún segir enn 

fremur að viðbrögð við agabroti eigi ekki að snúast um að ná fram hefndum heldur sé um 

réttlætismál að ræða. Hvernig má komast hjá því að umbuna og refsa nemendum sem fá sitt 

í gegn með góðu eða illu yfir í að hjálpa þeim við að taka ákvarðanir sem eru þeim 

þóknanlegar án þess að brjóta á öðrum? spyr Schneider. Svarið liggi í agastjórnun, segir hún, 

sem feli í sér að vanda um við (e. correct) og móta siðferðilegan sterkan einstakling. Evelyn 

segir líka að við beitum refsingum til að leiðrétta hegðun þess sem brjóti af sér. Vitað sé að 

refsing virki ekki fyrir alla nemendur. Hún hafi oft í för með sér gremju, ótta, undirgefni og að 

nemendur reyni í sumum tilvikum að hylma yfir mistökin. Evelyn Schneider (1996) bendir á 

að nemendur sem brjóti af sér geri það oft vegna þess að sálfræðilegum þörfum þeirra sé 

ekki sinnt.  

Nemendur á yngsta skólastigi eru enn að læra reglur sem snúa að því hvernig á að hegða sér í 

kennslustofunni og reka sig því oft á (Owens o.fl., 2018, bls. 165). Til að vinna gegn þessu geti 

kennari notað hrós sem fyrirbyggjandi leið til að leiðbeina og móta félagsleg samskipti 

(Floress o.fl. 2018). Emma Little (2005) gerði rannsókn í Ástralíu þar sem kennarar voru 

spurðir hvaða hegðun yngstu barnanna þeir ættu erfiðast með að takast á við. Niðurstöður 

leiddu í ljós að algengasta og erfiðasta hegðunin í skólastofunni var þegar nemendur tala 

þegar þeir eiga ekki að tala og hindra önnur börn í leik og starfi (bls. 373). 

Hvað er til ráða fyrir kennara sem er í vandræðum með að stjórna bekknum sínum? Evertson 

o.fl. (2003, bls. 133) leggja til eftirfarandi leiðbeinandi atriði (e. guidelines). 

• Fylgjast með hegðun nemenda og námsframvindu gaumgæfilega. 

• Sýna samkvæmni í hvernig aðferðum, reglum og afleiðingum er beitt. 

• Taka á óæskilegri hegðun tafarlaust. 

• Skapa jákvætt andrúmsloft með áherslu á að styrkja jákvæða hegðun. 

Evertson o.fl. leggja áherslu á að bregðast verði strax við óæskilegri eða truflandi hegðun til 

að koma í veg fyrir að hún haldi áfram og breiðist út. Óæskileg hegðun sem kennari ætti að 

hafa áhyggjur af er ef nemandi tæki ekki virkan þátt í náminu, þegar um langvarandi 

eftirtektarleysi nemanda sé að ræða eða hann reyndi að koma sér hjá því að vinna verkefni 

og augljós brot á reglum og starfsháttum. Það ætti ekki að loka augunum fyrir slíkri hegðun. 

Langvarandi eftirtektarleysi nemanda myndi gera honum erfitt fyrir í náminu og brot á 

reglum og starfsháttum gæti skapað mörg vandamál. Það yrði að bregðast við slíkri hegðun 

tafarlaust en þó án þess að gera of mikið úr því. 

Evertson o.fl. tilgreina einnig leiðir til að hafa stjórn á óæskilegri hegðun (2003, bls. 136-137): 

• Náðu augnsambandi við nemanda þinn. Gefðu merki eins og að setja fingurinn á varirnar 

eða hrista höfuðið til að minna á viðeigandi hegðun. Fylgstu með þar til nemandinn hlítir 

fyrirmælunum. 

• Ef nemandi fer ekki að fyrirmælum gæti einföld áminning um hvernig á að gera verið 

áhrifarík. Það má gera með því að fara yfir með nemandanum hvað hann á að vera að 

gera eða spyrja hann hvort hann muni hvernig á að gera. 

• Stýrðu iðjulausum nemanda aftur að verkefninu með því að minna hann á hvað hann eigi 

að vera að gera. 

• Segðu nemandanum að hann skuli hætta að trufla í kennslustund. Fylgstu með þar til 

hann hættir og snýr sér að verkefnavinnunni. 

Í dæmigerðum bekk eru nemendur með alls kyns frávik svo verkefni kennarans eru krefjandi 

(D´Souza og Jament, 2015, bls. 244). Nemendur sem hafi verið greindir með SEBD (e. social, 

emotional and behavioural disturbance) eru börn sem eigi í erfiðleikum og sýni óæskilega 

hegðun. Þau láti truflast auðveldlega, séu eirðarlaus, glími við miklar skapsveiflur, séu 

árásargjörn og muni hunsa kennarann. Sumir kennaranna í rannsókn D´Souza og Jament 

(2015) greindu frá því að þessir nemendur væru með lágt sjálfsmat, slaka félagslega færni og 

sjálfstraust þeirra væri lítið. Þegar kennarar þyrftu að taka á agavandamálum gagnaðist þeim 

best að hafa fyrirmælin skýr og auðskiljanleg, horfa fram hjá minniháttar óæskilegri hegðun 

og reyni að koma í veg fyrir truflandi hegðun. Þeir töldu hrós fyrir jákvæða hegðun, 

hvatakerfi með umbun og það að beita þroskuðum og viðeigandi agareglum koma að bestum 

notum. Hendrix o.fl. benda einnig á mikilvægi þess að nota jákvæðar aðferðir eins og til 

dæmis veita minniháttar, neikvæðri hegðun ekki athygli og hrósa fyrir jákvæða hegðun 

(2018, bls. 224). 

Þessar niðurstöður D´Souza og Jament (2015) skipta máli fyrir mína rannsókn þar sem fjórir 

nemendur í 3. og 4. bekk í okkar umsjónarhópi eru nemendur sem hafa verið greindir með 

frávik eða eru í greiningarferli.  

2.4.1 Undirbúningur kennara og skipulagning kennslu 

Ingvar Sigurgeirsson segir að við undirbúning kennslu beri helst að huga vel að því hvernig 

viðfangsefnum sé skipað niður - á hverju sé byrjað, hvert sé samhengið á milli viðfangsefna 

og hvernig kennslustund ljúki (1999, bls. 59). Ingvar heldur áfram og segir að gagnlegt sé að 

líta til þess að kennslustundin byggist á þremur megin hlutum eða lotum; upphafi, miðbiki og 

niðurlagi. Mikilvægt sé að huga vel að því hvernig kennslustundin byrjar og eitt helsta 

viðfangsefni kennara sé að ná athygli nemenda og halda henni. Þegar komið er að miðbiki 

kennslu reyni á verkstjórnunarhæfileika kennarans og skýr fyrirmæli séu þýðingarmikil. 

Mikilvægt sé að stilla lengd verkefna í hóf og reynslan sýnir okkur að kennurum hættir til að 

gleyma sér. Hvernig kennslustund sé lokið skiptir líka máli. Það má gera með ýmsum hætti. 

Að draga saman það helsta sem gert var í tímanum er góð leið eða ræða um frammistöðu 

nemenda og veita uppbyggilega endurgjöf (1999, bls. 59). Goldsmith (2010, bls. 45) komst að 

þeirri niðurstöðu í tilviksrannsókn sem hann gerði að þétt skipulag kennslustundar (e. pace) 

og hvernig tímanum sé varið sé mikilvægt hverjum kennara. Kennslustundin nýtist betur og 

hefur í för með sér meiri fjölbreytni og fleiri viðfangsefni.  

Megin niðurstöður rannsóknar Erlu Sifjar Markúsdóttur (2016, bls. 12) eru að kennari þurfi 

að vera mjög skipulagður og vera búinn að undirbúa kennsluna vel, hann viti hvað ætlar að 

gera og helst vera með varaáætlun. Einn viðmælandi hennar segir: „Ég held að það sé bara 

númer eitt, tvö og þrjú. Vera vel undirbúin. Þannig ganga hlutirnir vel. Ef krakkarnir upplifa 



22 

það að ég veit ekki hvað ég ætla að gera, þá fer allt í háaloft“ (bls. 12). Viðmælandi Lilju M. 

Jónsdóttur (2012a) er á sama máli og segir að lykillinn að árangursríkri kennslu felist í 

undirbúningnum. Hann undirbúi kennsluna vandlega, skref fyrir skref, allt frá því að 

viðfangsefnin séu ákveðin og þar til þau séu metin (bls. 285). Annar viðmælandi Lilju M. 

Jónsdóttur greinir frá því að á fyrsta ári hans í kennslu hafi hann fundið fyrir því að það var 

aldrei nægur tími til að skipuleggja áhugaverðar kennslustundir (2012a, bls. 132).  

Niðurstöður rannsóknar Mutton o.fl. (2011) um hvernig nýliðar í kennslu þrói með sér 

fagmennsku sýna að skipulagshæfni kennaranema sé hvergi nærri lokið þegar námi ljúki. Þeir 

segja að skipulagning og undirbúningur kennslu sé veigamikill þáttur í starfi kennara og þeir 

nái tökum á kennslunni með því að skipuleggja og í gegnum kennsluna nái þeir tökum á 

skipulagningunni. Þannig sé um samspil þessara tveggja þátta að ræða. 

Mutton og félagar segja enn fremur að nýliðar í kennslu búi ekki yfir sömu fagþekkingu og 

reyndir kennarar hafa aflað sér á löngum tíma sem þýðir að óreyndir kennarar gera gjarnan 

ítarlega kennsluáætlun á meðan reyndir kennarar eru jafnvel einungis með stikkorð eða drög 

að kennsluáætlun (2011). Tomlinson (2001) talar um það að vera góður kennari sé þjálfun og 

eitthvað sem lærist með tímanum. Niðurstöður rannsóknar Taskin og félaga (2017) leiða í 

ljós að kennaranemar geri sér grein fyrir mikilvægi þess að skipuleggja kennslustundir. Eigi að 

síður áttu þeir í erfiðleikum með skipulagninguna því á meðan stuttu vettvangsnámi þeirra 

stóð náðu þeir ekki að kynnast nemendum nægilega vel hvað varðar þarfir, námsgetu eða 

annað. Þar af leiðandi var gerð kennsluáætlunar talsverð áskorun fyrir kennaranemana. 

Ingvar Sigurgeirsson segir að umræðustjórnun í skólastofu heyri líka undir verksvið 

kennarans. Það sé í hans höndum að stýra umræðum þannig að nemendur tjái sig sem mest 

og kennarinn haldi sig til hlés en sé þó áfram við stjórnvölinn. Reynslan sýni þó að kennarinn 

sé virkastur í umræðum og nemendur í aukahlutverki. Kennarar ættu að hafa hugfast að 

nemendur þurfi umhugsunartíma til að svara spurningum og þeir virðist oft ekki fá nægilegt 

ráðrúm til þess (2016, bls. 61 og 62). Það virðist líka vera samhengi á milli þess hvaða 

væntingar kennari hefur til nemanda og hversu lengi hann bíður eftir svari frá honum. Komið 

hefur í ljós að kennari gefur lengri svartíma ef hann hefur væntingar um að nemandi geti 

svarað spurningunni rétt (Kerman, 1979). 

Ég er sjálf nýliði í kennslu og því er mikilvægt fyrir mig að huga vel að skipulagningu og 

undirbúningi fyrir kennsluna.  

2.4.2 Skipulagning kennslustofunnar  

Skipulag kennslustofunnar er álitið eitt mikilvægasta verkefni kennara við upphaf skólastarfs 

á haustin og er talið skipta máli við að ná árangri í kennslu. Mörgum kennurum finnst betra 

að vera búnir að skipuleggja kennslustofuna áður en þeir fara að huga að öðrum þáttum sem 

heyrir undir skólastarfið (Evertson o.fl., 2003, bls. 1). Það er margt sem þarf að hafa í huga 

þegar kennslustofa er skipulögð, til dæmis hvaða húsgögn eiga að vera í stofunni. Nefna má 

borð og stóla fyrir nemendur og kennara og bókaskápa. Auk þess þarf tölvu, skjávarpa og 

hátalara svo eitthvað sé nefnt. Sumir kennarar eru með margskonar kort (þó það sé líklega á 

undanhaldi með tilkomu tækninnar), hnött eða annað sem tengist skólastarfinu. Svo þarf 

hirslur til að geyma gögn nemenda og kennara. Það þarf að hugsa fyrir því hvernig best sé að 

raða upp borðum og hvar kennaraborðið á að vera. Svara þarf spurningum á borð við: Hvar 

eiga nemendur að sitja þegar þeir vinna saman í hópum? Hvaða hluti skólastofunnar hentar 

best til að vera með kynningar? Auk þess telja Evertson o.fl. (2003) að margir kennarar vilji 

setja sitt persónulega handbragð á skólastofuna og skapa með því hlýlegt andrúmsloft. Það 

megi til dæmis gera með pottablómum, bókaskápum, borðspilum, gólfmottum og notalegri 

lýsingu (bls. 2). 

Ákvarðanir sem kennari tekur hafa áhrif á hvernig til tekst í kennslunni en einnig hversu gott 

flæðið er yfir daginn (Evertson, 2003, bls. 3). Ef gögn eru ekki geymd á hentugum stað getur 

myndast flöskuháls þegar nemendur sækja gögn eða ganga frá, sem getur þá dregið úr virkni 

nemenda eða seinkar því að þeir taki til við verkefnavinnu. Staðsetningu fyrir fundi með 

einstaklingum eða litlum hópum verður að velja vandlega. Sé það ekki gert getur verið erfitt 

fyrir kennara að hafa yfirsýn yfir allan bekkinn. Hvernig borðum er raðað í kennslustofunni 

gefur til kynna hvers konar nám fari þar fram. Til dæmis ef borðum er raðað saman í litlar 

einingar, fjögur borð saman, má búast við að þar fari fram einhvers konar samvinna eða 

hópastarf. Ef borðum er raðað í beinar raðir er líklegt að áherslan sé á kennarann sem 

stendur upp við töflu og miðlar þekkingu. Hvernig kennari skipuleggur kennslustofuna og 

raðar borðum ætti því að endurspegla hugmyndafræði hans um nám og kennslu segja þeir 

Evertson og félagar (2003, bls. 3). Þá er mikilvægt að huga að því hvaða nemendur sitja 

saman, hver situr við glugga og svo framvegis. Það þarf að skrifa með stórum stöfum á 

töfluna svo allir sjái vel óháð því hvar þeir sitja. Ef ekki er hugsað fyrir þessum þáttum eykur 

það líkurnar á truflunum á meðan á kennslunni stendur (Evertson o.fl., 2003, bls. 3; Wormeli, 

2003, bls. 38).  

Í minni rannsókn skoða ég hvernig kennari ég vil vera og mínar áherslur í starfi. Eitt af því 

sem ég þarf að huga vel að er hvernig ég skipulegg kennslustofuna og þá um leið velta fyrir 

mér hvort hún endurspegli hugmyndafræði mína og gildi. 

2.5 Stuðningur við nýliða í kennslu 

Hvers konar stuðningi sækjast kennaranemar eftir? Eriksson (2017) gerði mannfræðilega 

athugun (e. ethnographical observations) á samræðum milli leiðbeinanda (e. mentor) og 

kennaranema og lýsti hvernig þeir nota samræðurnar sem vettvang til að afla sér þekkingar. 

Slíkar hópsamræður á milli leiðbeinanda og kennaranema ættu að vera innihaldsríkar og 

krefjandi en um leið gefandi fyrir báða aðila. Samkvæmt rannsókn Eriksson (2017) var 

markmiðið með slíkum samræðum þríþætt: a) tæki til viða að sér og þróa dýpri þekkingu á 

kennarahlutverkinu og kennsluháttum, b) leið til að fá endurgjöf og stuðning þegar aðstæður 

í rannsókninni takmörkuðu möguleika á faglegri þróun og c) til að fá upplýsingar og vitneskju 

um aðstæður sem tengjast faginu. Niðurstöður rannsóknarinnar sýndu að kennaranemar 

nýttu sér samræðurnar til að afla sér þekkingar um framtíðarstarfið með því að spyrja 

spurninga eða ræða mismunandi málefni út frá fyrri þekkingu eða reynslu (Colognesi o.fl., 

2020; Eriksson, 2017; Khalid og Husnin, 2019).  

Óformlegt nám getur verið það að ræða við samstarfsmenn og fá endurgjöf. Mikilvægt er að 

skapa hlýlegt og notalegt námsumhverfi svo að slík skoðanaskipti nái að blómstra (Colognesi 

o.fl., 2020). Þetta rímar við rannsókn Lilju M. Jónsdóttur (2012a, bls. 140) þar sem hún fylgdi 

nýútskrifuðum kennurum fyrstu fimm árin í starfi. Orð eins viðmælenda hennar endurspegla 

vel hvað átt er við „Ég kunni virkilega að meta að dyrnar voru alltaf opnar [hjá stjórnendum] 

og ég gat komið hvenær sem er til skrafs og ráðagerða. Óformleg samskipti eins og þessi eru 

mér gríðarlega mikilvæg.“ Það kemur einnig fram í grein Lilju. M. Jónsdóttur (2012b), Það er 

náttúrulega ekki hægt að kenna manni allt, að kennaranemar leggja áherslu á að lengja beri 

námið og þá um leið vettvangsnámið sem þeir töldu að væri besti undirbúningurinn fyrir 

kennslu. Þessir kennaranemar lýstu reynslu sinni af vettvangsnáminu með orðunum „okkur 

var hent út í djúpu laugina, við vorum með góða leiðbeinendur sem við gátum leitað til“ (bls. 

13), sem fellur undir óformlegt nám og kennaranemar kunna vel að meta. Í íslenskum hluta 

norrænnar rannsóknar koma fram skýrar niðurstöður um mat nýliða í kennslu á gagnsemi 

leiðsagnar (María Steingrímsdóttir og Guðmundur Engilbertsson, 2018). Fyrst má nefna að 

nýliðar meti gagnsemi leiðsagnar umtalsvert meiri ef leiðsagnarkennari kennir sömu 

námsgrein eða er af sama námsstigi. Í öðru lagi kemur í ljós að nýliðar virðast meta 

gagnsemina meiri eftir því sem samband leiðsagnarkennara og nýliða er betra og fundirnir 

tíðari (bls. 14).  

Margar rannsóknir hafa verið gerðar á því hvað nýútskrifaðir kennarar hafi helst áhyggjur af 

þegar þeir hefji störf. Rannsókn Aarts o.fl. (2020, bls. 290) leiðir í ljós að það sé kennslan sjálf 

og það sem snúi að bekkjarstjórnuninni sem nýútskrifaðir kennarar hafa hvað mestar 

áhyggjur af. Hlutverk þeirra sem kennara sé einnig áhyggjuefni og þeir upplifi mikið 

vinnuálag. Nýliðar í kennslu finni fyrir margskonar tilfinningum þegar þeir hefji 

kennsluferilinn óöryggi, kvíði og vanmáttur eru vel þekktar tilfinningar (Gunnhildur 

Leifsdóttir, 2015; Lilja M. Jónsdóttir, 2012a, bls. 126; María Steingrímsdóttir, 2007). María 

Steingrímsdóttir gerði rannsókn á fyrsta starfsári nýbrautskráðra kennara. Það kemur fram í 

máli viðmælenda hennar að nýliðum í kennslu virðist vera falin sama ábyrgð í starfi og ætlast 

til þess sama af þeim og reyndum kennurum því sé ekki óeðlilegt að þeir beri sig saman við 

þá (2007, bls. 21). Neikvætt viðmót nemenda og erfiðleikar sem tengjast vinnuumhverfi hvíli 

einnig á nýútskrifuðum kennurum (Khalid og Husnin, 2019, bls. 196). Nýútskrifaðir kennarar 

kalli auk þess eftir stuðningi í málum sem snúa að foreldrasamstarfi og samstarfi við kennara, 

stjórnendur og aðra starfsmenn (Harju og Niemi, 2020, bls. 60).  

2.6 Teymiskennsla  

Teymiskennsla (e. team teaching) vísar til þess þegar tveir eða fleiri kennarar eru samábyrgir 

fyrir árgangi eða aldursblönduðum hópi, sameinast um undirbúning kennslunnar og kenna 

að einhverju leyti saman (Ingvar Sigurgeirsson o.fl., 2014, bls. 113).  

Að áliti margra eru helstu kostir teymiskennslu þeir að kennarar einangrist síður í starfi, deili 

ábyrgð, samvinna sé mikil og ákvarðanir séu teknar í sameiningu. Kennarar geti rætt saman 

sín á milli ef upp koma vandamál eða mál sem tengjast skólastarfinu, þeir skipuleggi 

kennsluna saman, fjölbreytni kennsluaðferða og námsmats aukist og mögulega dragi úr 

streitu eða jafnvel kulnun (Blakey, 2018; Ingvar Sigurgeirsson og Ingibjörg Kaldalóns, 2017; 

Jóhanna Karlsdóttir og Hafdís Guðjónsdóttir, 2010; Kvam, 2018; Skaalvik, og Skaalvik, 2015). 

Viðmælendur í rannsókn Ingvars Sigurgeirssonar (2021, bls. 6-11) telja helstu kosti 

teymiskennslunnar vera möguleika á verkaskiptingu og aukinn sveigjanleiki við skipulagningu 

kennslu. Forsenda árangursríkrar teymiskennslu sé gagnkvæmt traust og virðing, stöðug 

samræða þurfi að eiga sér stað og sameiginleg ígrundun. 

Einn viðmælenda Lilju M. Jónsdóttur (2012a, bls. 140) hefur sterkar skoðanir á því að 

nýútskrifaðir kennarar ættu ekki að fá heilan bekk til umsjónar. Hann lítur svo á að þeir ættu 

að vera hluti af teymi sem sé sameiginlega ábyrgt fyrir nemendahópi. Þetta segir hann sem 

nýútskrifaður kennari sem fékk í hendur mjög erfiðan bekk og allir aðrir kennarar sem höfðu 

kennt þessum nemendahópi höfðu gefist upp á þeim.  

Kostir teymiskennslu eru ótvíræðir þó geta komið fram hindranir eða áskoranir sem vert er 

að nefna. Fyrst má nefna samstarfsörðugleika eða ef teymi ná ekki saman. Ingvar 

Sigurgeirsson og Ingibjörg Kaldalóns segja að í slíkum tilvikum eigi að vera sjálfsagt mál að 

leysa upp teymin. Þau segja líka að það geti verið vandasamt að ná fram hreinskilni og hver 

eigi að taka af skarið þegar taka þarf ákvarðanir. Auk þess verður að gera ráð fyrir samstarfi á 

milli kennara í skipulagi, til dæmis með því að skipuleggja stundatöflur þannig að kennarar 

sem eru í teymi saman geti hist og gert sínar áætlanir á vinnutíma (Ingvar Sigurgeirsson og 

Ingibjörg Kaldalóns, 2017). 

Umfangsmikil rannsókn á starfsháttum í grunnskólum var gerð fyrir nokkrum árum og er hún 

gjarnan nefnd Starfsháttarannsóknin (Gerður G. Óskarsdóttir, 2014). Í henni kemur fram 

hvernig skipulagi kennslurýma er skipt í fjóra flokka: 

• Opin rými þar sem fleiri en einn kennari bera ábyrgð á hópnum og hafa með sér 

ákveðna verkaskiptingu. 

• Teymiskennsla í hefðbundnum skólastofum þar sem kennarar hafa stokkað upp 

nemendahópinn og teymi kennara ber sameiginlega ábyrgð og skiptir verkum á milli 

sín með mismunandi hætti. 

• Hefðbundnir bekkir, þar sem einn kennari ber ábyrgð á einum bekk. 

• Annað, svo sem íþróttir, sund eða kennsla í samkomusal eða úti (bls. 66). 

Opin kennslurými eru þar sem hópur kennara (tveir eða fleiri) vinna saman með stóran hóp 

nemenda á einu og sama gólfi. Hópnum er skipt niður þegar þurfa þykir og þá með ýmsu 

móti (Anna Kristín Sigurðardóttir, 2014, bls. 66). 

Í rannsókn Barkar Hansen og Steinunnar Helgu Lárusdóttur (2014) voru bornir saman 

hefðbundnir bekkjarkennsluskólar og teymiskennsluskólar. Í bekkjarkennsluskólum (e. whole 

class instruction) eru starfshættir á þann hátt að kennarar vinni mest með sinn bekk eða 

námshóp (Ingvar Sigurgeirsson og Ingibjörg Kaldalóns, 2017). Það kom fram að meiri áhersla 

væri lögð á samvinnu í teymiskennsluskólunum og samstarf þar væri meira, það er fleiri 

kennarar vinni saman hlið við hlið á gólfinu. Þessar niðurstöður koma ekki á óvart þar sem 

gera má ráð fyrir að þegar tveir eða fleiri kennarar beri sameiginlega ábyrgð á bekk eða 

nemendahópi felur það óhjákvæmilega í sér meira samstarf um undirbúning kennslunnar, 

kennsluaðferðir, námsmat og bekkjarstjórnun svo eitthvað sé nefnt.  

3 Aðferðafræði 

Í þessum kafla verður gerð grein fyrir umhverfi, aðstæðum og húsakynnum Stjörnuskóla. Þá 

er greint frá rannsóknarsniði, rannsóknaraðferðum, þátttakendum rannsóknar og hvers 

vegna þessi rannsóknarsnið urðu fyrir valinu. Loks er fjallað um siðferðileg álitamál tengdum 

rannsókninni sem verður að gefa sérstakan gaum þar sem tekin eru viðtöl við börn. 

3.1 Umhverfi, aðstæður og húsakynni 

Stjörnuskóli er staðsettur í jaðri Reykjavíkur og er í göngufæri við einstaka náttúrufegurð. 

Fjallahringurinn Bláfjöll, Vífilfell, Hengill, Keilir og hraunbreiður blasa við þegar horft er út um 

glugga skólans. Skólabyggingin er aðlaðandi og minnti mig á skólahús í Danmörku en ég hafði 

nýlega lokið við að horfa á danska þáttaröð á Netflix um Ritu sem var vinsæll og 

óhefðbundinn grunnskólakennari (Kaalund, 2012). Ég man að ég hugsaði þegar ég kom að 

skólabyggingunni að þetta væri sérkennileg tilviljun og hlyti að boða eitthvað gott.  

Húsakynnin eru rúm og björt. Kennslustofurnar eru stórar og vel búnar tækjum og tólum. 

Myndir og verkefni nemenda prýða veggina en einnig amboð og kennslugögn til frekari 

útskýringa fyrir nemendur. 

Í Stjörnuskóla er tveimur árgöngum kennt saman á yngsta stigi og miðstigi, en á unglingastigi 

er samkennsla í 8.-10. bekk. Umsjónarkennari er fyrir hvern nemendahóp og eru um 20 

nemendur í hverjum umsjónarhópi í 3. og 4. bekk. Umsjónahóparnir eru sex. Skólastofurnar 

eru þrjár og samliggjandi á annarri hæð. Kennslustofunum er gefið nafn eftir þekktum 

örnefnum á Íslandi. Sérkennarar/þroskaþjálfar og umsjónarkennarar hafa samráð um 

skipulag á námi og kennslu og almennri velferð nemenda í skólanum. 

Heimakrókurinn er fastur punktur hjá hverjum umsjónarhópi. Þar hittast nemendur og 

umsjónarkennari á hverjum degi, í upphafi dags og flesta daga í lokin. Heimakrókurinn hjá 

Mynd 1. Amboð til útskýringa fyrir nemendur 

leiðsagnarkennara mínum er frábrugðinn hinum á þann hátt að í honum er borð með alls 

konar skemmtilegum og óvenjulegum munum sem krakkarnir mega skoða og leika sér með. 

Þar kennir ýmissa grasa eins og til dæmis steinar úr íslenskri náttúru, box fullt af gömlum 

íslenskum myntum, tölubox, skeljar og bein. Heimakrókurinn er vinsæll hjá krökkunum í 

öllum umsjónahópunum en því miður er umgengnin um hann ekki nógu góð.  

 

Í heimakróknum eru líka pullur sem krakkarnir mega sitja á. Það gilda ákveðnar reglur um 

pullurnar en leiðsagnarkennari minn segir að allir hinir umsjónakennararnir hafi gefist upp á 

þeim í þeirra heimakróki þar sem þær trufla. Leiðsagnarkennari minn leggur áherslu á að 

kenna krökkunum að umgangast þær og hefur orð á því að það sé erfitt að vera með boð og 

bönn. 

3.2 Rannsóknarsnið 

Þar sem ég var að skoða sjálfa mig í starfi, hvernig ég hef þróast frá því að ég steig mín fyrstu 

skref í æfingakennslunni og þar til vettvangsnámi var lokið, varð niðurstaðan sú að gera 

starfendarannsókn sem oft eru gerðar af kennurum í kennslustofunni (Hafþór Guðjónsson, 

2011; Phillips og Carr, 2006). Auk þess tók ég einstaklingsviðtöl við börnin því mig langaði að 

heyra hvað þeim fyndist felast í að vera góður kennari. 

3.2.1 Starfendarannsókn  

Starfendarannsóknir flokkast undir eigindlegar rannsóknaraðferðir. Þær henta vel til að veita 

innsýn í félagslegan veruleika og eru meðal annars hentugar þegar kanna á viðfangsefni sem 

Mynd 2. Borð með munum í heimakróki 

lítið er vitað um, þegar um viðkvæmt viðfangsefni er að ræða og þegar kanna á reynslu, 

viðhorf og upplifun fólks (Lichtman, 2013). 

Starfendarannsóknir hafa verið skilgreindar sem rannsóknir sem gerðar eru af sérfræðingum 

og þar með talið kennurum í kennslustofunni með það að markmiði að skilja betur eigið starf 

og þróa til betri vegar (Hafþór Guðjónsson, 2011, bls. 3; Phillips og Carr, 2006, bls. 10). 

Hafþór Guðjónsson (2008) segir að það vanti verulega upp á að kennarar skrái það sem fram 

fari í skólastofunni sem hefur í för með sér að það sé lítt sýnilegt sem þar gerist og hætta sé á 

því að þegar reyndir kennarar láti af störfum hverfi starfsþekkingin með þeim. Ein leið til að 

bæta úr þessu séu starfendarannsóknir sem fela í sér markvissa gagnasöfnun og skráningu á 

faglegri ígrundun. Hafþór Guðjónsson (2011, bls. 11) segir enn fremur að kennarar eigi að 

stunda rannsóknir á eigin starfi, það efli þá sem fagmenn. Edda Kjartansdóttir (2010, bls. 7) 

ræðir um að kennarar geti unnið gegn faglegri valdsviptingu með því að gera 

starfendarannsóknir og sér þær sem leið til valdeflingar. Hún segir enn fremur: „Það hlýtur 

einnig að vera mikilvægt fyrir kennara að horfast í augu við sjálfa sig, velta fyrir sér hvaða 

stefnu þeir vilja taka í störfum sínum og leita svara við því á hverju þeir byggja skoðanir 

sínar.“ Í sumum tilvikum hefur fagleg ígrundun kennara þróast yfir í rannsókn á eigin starfi 

eða starfendarannsóknir, sem þýðir að hann safnar gögnum og spyr sjálfan sig hvernig hann 

starfi og hvers vegna (Cochran-Smyth og Lytle, 1999).  

Hver er betur til þess fallinn en kennarinn sjálfur að greina frá í hverju starf hans felst (Hafdís 

Guðjónsdóttir, 2011)? Það var ekki fyrr en undir lok 20. aldar sem farið var að hlusta á hvað 

kennarar hefðu sjálfir fram að færa um starf sitt. Fræðimenn sáu að sjónarhorn 

utanaðkomandi rannsakanda myndi aldrei ná með góðu móti yfir reynslu, þekkingu eða 

skilning kennara á því sem fer fram í skólastofunni og því bæri að viðurkenna þátt þeirra í 

þróun kennarastarfsins. 

Starfendarannsóknir koma úr mörgum áttum, hafa margar víddir og eru ólíkar eftir áherslum 

og hvert athyglinni er beint hverju sinni (Hafþór Guðjónsson, 2011). Hafþór Guðjónsson talar 

enn fremur um ólíkar áherslur mismunandi tegunda rýnis og nefnir meðal annars 

kennslurýni, þekkingarrýni, sjálfsrýni og menningarrýni. Í þessari rannsókn nýti ég mér 

hugmyndir Hafþórs um sjálfsrýni þar sem ég rannsaka eigin viðhorf og gildi. Ég horfi inn á við, 

skoða hug minn, hver eru gildi mín, hvernig vil ég starfa og samrýmast starfshættirnir gildum 

mínum? Svanborg R. Jónsdóttir, Hafdís Guðjónsdóttir og Karen Rut Gísladóttir (2018) tala um 

starfstengda sjálfsrýni (e. self-study). Í starfstengdri sjálfsrýni er hlutverk rannsakanda tvenns 

konar. Annars vegar safnar hann rannsóknargögnum og vinnur úr þeim og hins vegar er hann 

sjálfur rannsóknarefnið þar sem hann rannsakar eigið starf og sjálfan sig sem fagmann í 

raunaðstæðum til að þróa starfshætti sína. Ég skoðaði sjálfa mig í hlutverki kennarans og 

fylgdist með leiðsagnarkennara mínum í vettvangsnáminu sem var umsjónarkennari í 3. og 4. 

bekk í Stjörnuskóla. Ég velti vöngum yfir hvernig kennari ég var í upphafi æfingakennslunnar, 

hvernig kennari ég vil vera og hvernig ég geti orðið sá kennari. Auk þess spurði ég nemendur 

í 3. og 4. bekk hvað þeim fyndist vera góður kennari. 

3.2.2 Rannsóknir með börnum 

Rannsóknir þar sem börn eru spurð álits á málefnum sem varða þau sjálf eru fremur nýjar af 

nálinni. Talað er um að gera rannsóknir með börnum í stað þess að segja að gera rannsóknir 

á börnum. Börn eiga að hafa rödd og eru best til þess fallin að tjá sína eigin reynslu. Mælt er 

með því að nota valdeflandi aðferðir og taka mið af getu barnanna (Jóhanna Einarsdóttir, 

2006).  

Viðtöl við börn eru talsvert ólík viðtölum við fullorðna einstaklinga. Þau hafa til dæmis ekki 

þá reynslu sem fullorðnir hafa af viðtölum og vita ekki alltaf til hvers er ætlast af þeim. Börn 

eru oft ekki meðvituð um hvað þau vita og því þarf í sumum tilvikum að nota óbeinar 

aðferðir til að fá fram þeirra álit. Nokkrar leiðir hafa verið farnar í viðtölum með börnum þar 

má nefna ýmsar gerðir hópviðtala og einstaklingsviðtala með eða án hjálpargagna eins og 

ljósmynda, teikninga, leikbrúða eða leikmuna, að sækja í handrit (e. script method) eða 

frjálsar minningar (e. free recall) (Jóhanna Einarsdóttir, 2006).  

Í minni rannsókn bað ég nemendur um að teikna mynd af góðum kennara og skrifa nokkur 

orð um hvað einkenndi hann. 

3.3 Þátttakendur 

Ég sem rannsakandi og kennaranemi var þátttakandi í rannsókninni. Í nemendahópi 

leiðsagnarkennara míns voru 20 nemendur í aldursblönduðum hópi, þar af voru 13 

nemendur í 4. bekk og sjö nemendur í 3. bekk. Kynjahlutfallið var fjórir strákar og níu stúlkur 

í 4. bekk og þrír strákar og fjórar stúlkur í 3. bekk. Auk þess var leiðsagnarkennari minn, sem 

jafnframt var rannsóknarvinur, beinn þátttakandi í rannsókninni. Aðrir starfsmenn á 

vettvangi komu óbeint að rannsókninni. 

3.4 Gagnaöflun 

Í eigindlegum rannsóknaraðferðum er ferlið að setja saman fjölbreytt gagnasafn kallað 

margprófun (e. triangulation). Það er talin ein besta aðferðin til að tryggja trúverðugleika eða 

áreiðanleika rannsóknar (Phillips og Carr, 2006, bls. 71). Í minni rannsókn safnaði ég gögnum 

með margvíslegum hætti með það að markmiði að auka trúverðugleikann. Ég skrifaði 

rannsóknardagbók, fylgdist með kennurum á vettvangi, tók viðtöl við nemendur og átti mörg 

samtöl við leiðsagnarkennara minn. Ég ræddi líka við aðra kennara á vettvangi. Samræður 

við aðra kennara voru óformlegar. 

3.4.1 Rannsóknardagbók 

Skráning í rannsóknardagbók byggir á ígrundun rannsakandans um starfið og er það tæki 

sem kennarinn getur nýtt sér til að halda utan um vangaveltur, spurningar, úrlausnarefni og 

hugmyndir (Hafdís Guðjónsdóttir, 2011). 

Dagbókarskrifin fóru fram á tímabilinu 19. ágúst 2020 til 12. mars 2021. Ég skrifaði dagbók á 

hverjum degi í æfingakennslunni þar sem ég velti vöngum yfir hlutverki mínu sem kennari, 

líðan minni, áskorunum og mörgu öðru. Dagbókin var eins konar þungamiðja 

rannsóknarinnar. Ég veit sannast sagna ekki hvernig ég hefði átt að vinna rannsóknina ef ég 

hefði ekki skrifað í hana samviskusamlega að loknu dagsverki. Ég hafði fyrir reglu að skrifa í 

dagbókina hvern dag sem ég kenndi. Framan af var ég meira að lýsa hvað var að gerast í 

kennslustofunni en fór síðan meira að velta fyrir mér hvernig mér leið og vangaveltur því 

tengdu. Í dagbókarskrifum mínum pældi ég í hvað ég hafi fram að færa í kennarastarfið, 

hverjir væru mínir helstu kostir og hvað þyrfti ég að vinna með. Ég hef lagt mig fram um að 

vera vakandi fyrir því að skrá hvernig mér líður hverju sinni. Velti fyrir mér hvenær ég var 

óörugg og hvenær ég var full sjálfstrausts og hvort mögulega eitthvað í umhverfinu hafi haft 

áhrif á líðan mína. 

Ég las einnig reglulega yfir dagbókina á tímabilinu og velti fyrir mér samhenginu. Það var þó 

ekki fyrr en ég var farin að sjá fyrir endann á æfingakennslunni að ég fór að lesa 

dagbókarskrifin yfir með það í huga að greina mynstur og í framhaldi af því þemu. Eftir því 

sem ég las skrifin oftar yfir fór ég smám saman að átta mig betur á samhenginu.  

3.4.2 Vettvangsathugun 

Athuganir í skólastofunni geta verið formlegar og óformlegar (Hafdís Guðjónsdóttir, 2011; 

Lichtman, 2013). Við formlegar athuganir er stundum gerður listi yfir atriði sem gert er ráð 

fyrir að skoða. Ef um óformlega athugun er að ræða er gögnum safnað með því að halda 

skráningu yfir upplifanir sem gerast í skólastofunni. Reynt er að fanga stemminguna og það 

sem gerist á hverju augnabliki á venjulegum skóladegi.  

Ég hef fylgst með á vettvangi, lagt áherslu á að horfa, hlusta, snerta og spyrja spurninga. Enn 

fremur hef ég tekið ljósmyndir af verkefnum sem nemendur hafa unnið og rætt óformlega 

við kennara, sérkennara, stjórnendur og aðra sem hafa orðið á vegi mínum. Ég hef reynt eftir 

fremsta megni að fylgjast með öllu, stóru sem smáu, sem gerist í skólastofunni og skráð hjá 

mér eða tekið myndir (Phillips og Carr, 2006).  

3.4.3 Teikningar og skrif 

Börn eru vön að teikna til að tjá hug sinn. Helstu kostir þess að biðja börnin um að teikna 

myndir er að þær gefa kost á óyrtri tjáningu. Teikningar barna eru góð aðferð til að skoða 

hugmyndir þeirra og þær geta öðlast sérstakt gildi fyrir börn sem eru feimin, hafa slakan 

málþroska, móðurmál þeirra er annað en það sem talað er í skólanum eða eiga erfitt með að 

tjá sig með orðum (Jóhanna Einarsdóttir, 2006). 

Í minni rannsókn vildi ég vera með kveikju því það var mikilvægt fyrir mig að reyna að vekja 

áhuga barnanna á verkefninu. Kveikja er kennslufræðilegt hugtak sem er notað til að vekja 

áhuga eða draga athygli nemenda að viðfangsefninu (Ingvar Sigurgeirsson, 2013, bls. 24). Ég 

velti mikið fyrir mér hvers konar kveikju ég gæti notað og endaði á því að vera með 

þankahríð sem byggir á því að fá fram fjölbreyttar, ólíkar og gjarnan nýstárlegar hugmyndir 

eða lausnir frá nemendum (Ingvar Sigurgeirsson, 2013, bls. 118). 

3.4.4 Einstaklingsviðtöl 

Að vel athuguðu máli ákvað ég að tala við börnin eitt og eitt í einu. Ég valdi að tala við öll 

börnin vegna þess að mig langaði til að heyra í þeim öllum, ekki bara velja börn úr hópnum 

sem hafa sterka stöðu eða eru opin og sjálfsörugg. Sumir rannsakendur velja að tala við börn 

tvö eða þrjú saman í hóp (Jóhanna Einarsdóttir, 2006). Það er gert vegna þess að 

rannsakendur telja að þeir fái börnin frekar til að tjá sig ef þau eru með vinum sínum. Þegar 

rætt er við börn í hóp er það oft í aðstæðum sem þau þekkja. Þau ræða saman sín á milli og 

aðstoða hvert annað með því að svara. Gera má ráð fyrir að börn verði öruggari þegar þau 

eru saman og valdaójafnvægið minnkar gagnvart hinum fullorðna sem tekur viðtalið. Um leið 

verða þau afslappaðri þegar þau eru með vinum sínum og virðast síður reyna að þóknast 

rannsakandanum (Jóhanna Einarsdóttir, 2006).  

Það getur verið þrautin þyngri að komast að því hvað börnum raunverulega finnst um tiltekið 

málefni. Börn verja talsverðum tíma af barnæsku sinni í að tileinka sér færni í því að þóknast 

fullorðnu fólki og eru leikin í því að festa í sessi litlar vísbendingar um til hvers er ætlast af 

þeim (Bell o.fl., 1985, bls. 151; Jóhanna Einarsdóttir, 2006).  

Þegar rætt er við börn þarf spyrjandinn að hafa nokkur atriði í huga. Hann þarf að gæta þess 

að hafa réttan tón í röddinni en auk þess þarf að huga að tjáningu, áherslum og hljómfalli. 

Spyrjandinn þarf að vera hvetjandi án þess að gefa til kynna að hann búist við ákveðnu svari. 

Oft er gott að kinka kolli, brosa eða humma til að viðhalda tjáskiptunum og róa barnið (Bell 

o.fl., 1985, bls. 153). 

Í minni rannsókn fóru viðtölin fram á heimavelli nemendanna, eða í litlu rými við hliðina á 

kennslustofunni. Ég tók öll viðtölin sjálf og börnin þekktu mig orðið vel eins og Jóhanna 

Einarsdóttir bendir á að sé kostur (2006). Fyrstu viðtölin voru tekin 20. janúar 2021. Þá ræddi 

ég við fjóra nemendur. Ég valdi fyrsta viðmælandann gaumgæfilega en ég vildi að það yrði 

nemandi sem ég væri nokkuð viss um að myndi svara mér skilmerkilega, mér myndi líða vel 

með og yrði jákvæð reynsla. Síðasta viðtalið var tekið 5. febrúar 2021. Meðallengd 

viðtalanna var um 9 mínútur. Lengsta viðtalið tók 16 mínútur og stysta viðtalið tók 5 mínútur. 

Áður en viðtölin voru tekin hafði ég náð að mynda góð tengsl við flesta nemendur og ég 

skynjaði að þeim fannst spennandi að fá að tala við mig einslega. 

Áður en viðtalið hófst sýndi ég krökkunum mynd af hundi sem ég var með í símanum mínum. 

Þeim fannst hann öllum mjög krúttlegur og sum spurðu hvort ég ætti hann. Þetta gerði ég í 

þeim tilgangi að reyna að brjóta ísinn og skapa þægilega og afslappaða stemmingu. Mér 

fannst það takast vel. Nokkur börn spurðu mig líka út í smáforrit sem ég var með í símanum 

sem heitir Roblox. Þeim fannst greinilega skrítið að ég væri með það í símanum mínum. Ég 

sagði þeim að barnabarn mitt hafi fengið símann minn lánaðan og fengið leyfi til að setja 

smáforritið í hann. 

Ég útskýrði fyrir börnunum áður en viðtölin hófust að þau væru liður í því að ég væri að læra 

að verða kennari. Því næst fór ég yfir markmiðin með viðtalinu og hversu langan tíma það 

tæki. Ég spurði börnin hvort ég mætti taka viðtalið upp á símann minn, ég myndi síðan afrita 

það og eyða úr símanum að því loknu. Ég áréttaði líka að ég myndi ekki leyfa neinum að 

hlusta á viðtalið og ég væri ekki að leita að einu réttu svari heldur langaði mig til að heyra 

hvað þeim fyndist einkenna góðan kennara. Loks lagði ég áherslu á að þau gætu lokið 

viðtalinu ef þau væru orðin þreytt eða vildu hætta af einhverjum öðrum ástæðum. 

Viðtöl í eigindlegum rannsóknum geta verið allt frá því að vera mjög stöðluð yfir í að vera 

mjög óformleg. Í þessari rannsókn var ég með hálfopin viðtöl. Viðtölin byggðu ekki 

einvörðungu á spurningum heldur meira á samtali þar sem börnin deildu þekkingu sinni og 

bættu þannig við nýrri þekkingu hjá rannsakanda. Mikilvægt er að rannsakandi reyni að setja 

sig í spor viðmælenda sinna þannig að þeir eigi auðveldara með að segja sögu sína (Lichtman, 

2013).  

Ég var með eina opnunarspurningu í byrjun viðtals þar sem ég spurði börnin hvað þeim 

fyndist vera góður kennari. Allir nemendur fengu sömu spurningu og síðan ræddi ég 

óformlega við börnin en öll fengu þau að mestu leyti sömu spurningar. Ég var vakandi fyrir 

því að spyrja nánar (e. probe) út í það sem þau sögðu og oft bað ég þau um að útskýra betur. 

Um miðbik viðtalsins spurði ég alla nemendur hvernig þeim fyndist vondur kennari vera 

(Lichtman, 2013). 

Að loknu hverju viðtali skrifaði ég stutta lýsingu á því hvernig viðmælandinn var í viðtalinu. 

Hvort hann hafi til dæmis virst stressaður, glaður eða afslappaður. Einnig skráði ég hjá mér ef 

það var eitthvað sérstakt sem vakti athygli mína. Því næst afritaði ég gögnin og merkti við í 

skjali það sem kom fram í viðtalinu. Ég lagði mig fram um að hafa frjálst flæði í viðtalinu og 

reyndi að vera ekki mjög stýrandi. 

Ég fékk undirritað upplýst samþykki frá foreldrum. Öll börnin skiluðu leyfisbréfinu fyrir utan 

einn nemanda. Ég minnti hann á það nokkrum sinnum en hætti því svo því mitt mat var að 

hann vildi ekki fara í viðtal, ég tók það gott og gilt.  

3.4.5 Leiðsagnarkennari sem rannsóknarvinur  

Leiðsagnarkennari minn var jafnframt rannsóknarvinur. Við áttum mörg óformleg samtöl þar 

sem við fórum saman yfir kennsluna að henni lokinni. Hún benti mér á það sem gekk vel, það 

sem gekk síður vel og kom með tillögur að úrbótum. Rannsóknarvinur (e. critical friend) 

getur dregið úr einmanaleika rannsakandans á þann hátt að hann ræðir við rannsóknarvininn 

um mál sem koma upp í kennslunni. Þannig gefst ráðrúm til að gaumgæfa eða bara skiptast á 

skoðunum og rannsakandinn fær jafnframt ábendingar um það sem gengur vel og það sem 

betur má fara (Costa og Kallick, 1993; Hafdís Guðjónsdóttir, 2011). Hafdís Guðjónsdóttir 

leggur áherslu á að rannsóknarvinur sé einhver sem rannsakandinn treystir og veitir gagnlega 

endurgjöf en spyr um leið ögrandi spurninga og útvegar gögn sem þarf að skoða frá fleiri 

sjónarhornum (2011).  

3.4.6 Samræður 

Hafdís Guðjónsdóttir (2011, bls. 9) bendir á að í samræðum við kennara og annað starfsfólk á 

vettvangi koma iðulega fram mismunandi sjónarhorn á mál sem tengjast skólastarfi, skipst er 

á skoðunum, sagðar eru reynslusögur og stundum eru góð ráð gefin. Með því að skrá hjá sér 

og safna gögnum með markvissum hætti verða til vísir að rannsóknargögnum. Þó er 

mikilvægt að gæta þess að festast ekki í umræðum um dagleg verkefni, árangur nemenda og 

dagleg vandamál, heldur þarf að setja umræður í samhengi við kennslufræðilega nálgun og 

gefa gaum að grundvallarkenningum um nám og kennslu. 

3.4.7 Gagnagreining 

Margar leiðir eru færar til að greina gögn. Lichtman (2013) greinir frá því sem hún kallar 

almenn greiningaaðferð (e. generic coding) sem er einföld mynsturgreining. Segja má að sú 

aðferð sé vísir að þemagreiningu en í þessari rannsókn var þemagreining Braun og Clarke 

(2006) notuð við greiningu gagna. Þemagreining er aðferð sem er ætlað að bera kennsl á, 

greina og skrá mynstur eða endurtekin þemu í gögnum (Braun og Clarke, 2006).  

Ég vandaði afritunina eins og mér var frekast unnt, skráði frásögn viðmælenda nánast orð 

fyrir orð, lýsti með orðum hvernig viðmælandi tjáði sig, til dæmis ef hann sagði eitthvað 

hlæjandi eða með undrun í röddinni, og skráði ef þagnir komu fyrir sem getur gefið 

vísbendingar um afstöðu eða viðhorf. Ég skráði einnig hjá mér hvaða væntingar ég hafði til 

viðmælenda og hvernig mér fannst viðtalið ganga í heild sinni. 

Þegar afritun gagna var lokið  fylgdi ég nákvæmlega þeim skrefum sem lýst er í 

þemagreiningu Braun og Clarke (2006). Þau eru: 

1. Lesa vel yfir gögnin - virkur lestur. 

2. Fyrstu lyklarnir/kóðarnir - kjarna mikilvægar upplýsingar úr gögnunum. 

3. Greining á þemum - ná yfir marga kóða - vísa til endurtekinna 

 mynstra/hugmynda. 

4. Farið yfir möguleg þemu. 

5. Þemun fínpússuð - hverju þema lýst - hvaða sögu segir þemað? 

Braun og Clarke segja að mikilvægt sé að lesa vandlega yfir gögnin, á virkan hátt og af mikilli 

forvitni (2006). Meðan á lestrinum stóð skrifaði ég athugasemdir á spássíuna um hvaðeina 

sem vakti athygli mína. Á þessu stigi voru gögnin lesin yfir tvisvar sinnum og sífellt bættust 

fleiri athugasemdir við. Ég bjó til kóða sem náðu utan um einkenni gagnanna. Ég reyndi að 

hafa þá stutta og lýsandi, á þann hátt að þeir gætu staðið sjálfir og hægt væri að skilja 

merkingu þeirra. Að lestri loknum rýndi ég í hvað kóðarnir áttu sameiginlegt, leitaði eftir 

mynstrum og merkingu og hvernig þeir tengdust rannsóknarspurningunni.  

Ég fór þá leið að taka alla kóðana sem höfðu verið skrifaðir á spássíuna, afritaði þá á blað og 

gerði lista, flokkaði og sameinaði. Á þessu stigi kom strax í ljós mynstur. Mynstrin fóru að 

taka á sig skýrari mynd og ég þóttist vera komin með nokkur þemu. Þá las ég gögnin yfir aftur 

með það í huga að þemun næðu yfir gögnin og svöruðu rannsóknarspurningunni. Úr 

gagnagreiningunni á starfendarannsókninni komu þrjú þemu í ljós. Í viðtölunum við 

nemendur greindi ég einnig þrjú þemu. 

3.5 Siðferðileg álitamál 

Í rannsóknum sem gerðar eru með börnum standa rannsakendur frammi fyrir margs konar 

úrlausnarefnum og álitamálum. Siðferðilegir þættir sem tengjast upplýstu samþykki, trúnaði, 

leynd, vernd, tengslum og samskiptum eru mikilvægir í öllum rannsóknum en þarf að gæta 

sérstaklega að í rannsóknum með börnum. Tengsl geta orðið flókin í eigindlegum 

rannsóknum með börnum (Jóhanna Einarsdóttir, 2006; Lichtman, 2013). Börn upplifa oft 

valdaójafnvægi gagnvart hinum fullorðna rannsakenda sem helgast af ólíkum aldri, stöðu og 

hæfni. Sum börn hafa tilhneigingu til að líta á hinn fullorðna sem eins konar yfirvald sem þau 

bera virðingu fyrir og vilja gjarnan vera sammála og því er hætta á að þau reyni að þóknast 

honum (Jóhanna Einarsdóttir, 2006).  

Þess var gætt að fá upplýst samþykki frá foreldrum barnanna og upplýsingarnar sem 

tengdust því var komið á framfæri til barnanna á þann hátt að þau skildu vel tilganginn með 

viðtölunum. Aflað var einnig upplýsts samþykkis frá leiðsagnarkennara mínum sem var virkur 

þátttakandi í rannsókninni. Loks fékk ég formlegt leyfi fyrir rannsókninni hjá stjórnendum 

Stjörnuskóla. Börnin fengu upplýsingar um markmið rannsóknar, til hvers var ætlast af þeim, 

hvað yrði gert við gögnin og hvernig niðurstöðurnar verði nýttar. Börnunum var einnig gert 

ljóst að þau réðu sjálf hvort þau vildu taka þátt í viðtalinu, þau máttu hætta þegar þau vildu 

og að það hefði engar afleiðingar fyrir þau (Jóhanna Einarsdóttir, 2006; Lichtman, 2013). 

4 Niðurstöður 

Í þessum kafla verður fjallað um niðurstöður rannsóknarinnar sem byggja annars vegar á 

viðtölum sem tekin voru við nemendur í 3. og 4. bekk í Stjörnuskóla og hins vegar á 

starfendarannsókn þar sem ég skoðaði sjálfa mig í hlutverki kennarans. Ég velti vöngum yfir 

og ígrundaði hvernig kennari ég væri í upphafi æfingakennslunnar, hvernig kennari ég vilji 

vera og hvernig geti ég orðið sá kennari. Í umfjöllun minni tala ég ýmist um æfingakennslu 

eða vettvangsnám. 

Í köflunum hér á eftir fjalla ég um greiningu mína á rannsóknargögnum og dreg fram það 

sem tengist rannsóknarspurningum mínum sem voru tvær: 

1. Hvernig kennari er ég við upphaf æfingakennslunnar og hvernig get ég orðið sá 

kennari sem ég vil vera? 

2. Hvað finnst yngri börnum einkenna góðan kennara? 

Vinnan við greiningu gagna úr starfendarannsókninni gekk vel og mér fannst ég fljótlega 

greina þemu sem komu mjög skýrt fram og tengdust rannsóknarspurningunni. Þemun voru 

þrjú: 

• Tengsl við nemendur 

• Undirbúningur skiptir sköpum 

• Endurgjöf í vettvangsnámi 

4.1 Fyrstu dagar æfingakennslunnar 

Full tilhlökkunar en líka kvíðin steig ég mín fyrstu skref í Stjörnuskóla. Ég gekk inn í teymi með 

sex umsjónakennurum, tveimur sérkennurum og nokkrum stuðningsfulltrúum. Við fyrstu sýn 

fannst mér dagskipulagið flókið. Tvær stundatöflur voru fyrir hvorn árgang og ég var fremur 

ringluð. Það tók mig nokkrar vikur að komast þokkalega inn í skipulagið. Öflugt kennarateymi 

stendur að nemendahópnum. Eftirfarandi orð skrifaði ég í dagbókina þegar ég hóf 

æfingakennsluna: 

Ég er að hefja nám við Stjörnuskóla sem mér finnst mjög spennandi og hlakka til 

að kynnast kennurum skólans og kennsluháttum. Ég geri mér vonir um að eiga 

þarna góðan tíma og ef vel tekst til gæti ég orðið kennari við skólann þrátt fyrir 

langar vegalengdir [ég bý á Stokkseyri] en mér finnst skipta meira máli að kenna 

við skóla þar sem mér líður vel og þar sem stjórnun er til fyrirmyndar og er að 

mínu skapi. Ég valdi skóla þar sem teymiskennsla er stunduð af því að mér finnst 

góðir kennsluhættir og samvinna kennara skipta umtalsverðu máli. [...] Í dag hitti 

ég aðstoðarskólastjórann og umsjónakennara í 3. og 4. bekk en þar verð ég í 



38 

vetur. Ég ætla að leggja mig fram og viða að mér þekkingu og læra af hinum 

kennurunum eins og mér frekast er unnt (Dagbók, 19. ágúst 2020). 

Ég hafði einsett mér að vera í æfingakennslu í teymiskennsluskóla og megin ástæðan fyrir því 

var hversu samvinna kennara er mikil í skólum með því skipulagi sem mér fannst 

eftirsóknarvert. 

4.2 Þemu í starfendarannsókn 

Hér á eftir geri ég grein fyrir helstu niðurstöðum starfendarannsóknar. Þemun voru þrjú. 

4.2.1 Tengsl við nemendur 

Í upphafi vettvangsnáms lagði ég áherslu á að kynnast nemendum, læra nöfnin þeirra og 

tengjast þeim. Mér fannst það skipta máli og veit að það skilar sér í árangursríkri kennslu. 

Það tók mig lengri tíma að mynda tengsl við nemendur mína en ég átti von á. Mitt mat var að 

það tengdist að einhverju leyti því að ég var í hlutverki aðstoðarkennara. Ég hef þó engan 

samanburð þar sem ég var og er að stíga mín fyrstu skref sem grunnskólakennari. Ég hafði 

mikla þörf fyrir að ræða upplifun mína sem aðstoðarkennari á vettvangi og gerði það meðal 

annars við kennara mína á Menntavísindasviði og samnemendur sem voru í svipaðri stöðu og 

ég. 

Eitt af því sem leiðsagnarkennari minn benti mér á að gott væri að gera til að kynnast 

nemendahópnum, er tengslakönnun. Slík tengslakönnun gengur út á að skoða félagsleg 

samskipti í nemendahópnum með það fyrir augum að greina mögulegan vanda. Við urðum 

sammála um að ég myndi gera slíka könnun fyrir drengjahópinn í 3. bekk. Það voru tvær 

megin ástæður fyrir því að gera tengslakönnun. Í fyrsta lagi voru nokkrir strákar í erfiðleikum 

með að eignast vini og það bar á samskiptavanda innan hópsins og í öðru lagi var það mín 

leið til að kynnast hópnum og átta mig betur á því hvað var að gerast innan hans. Að gera 

tengslakönnun varð til þess að ég kynntist nemendahópnum og gerði mér betur grein fyrir 

hvaða nemendur þurftu á stuðningi og hvatningu að halda. Ég mæli eindregið með að gera 

sambærilega könnun fyrir aðra nemendahópa.  

Þegar veturinn var um það bil hálfnaður tók ég viðtöl við nemendur mína. Eftir á að hyggja 

hefði verið gott fyrir mig að taka viðtölin fyrr með það í huga að styrkja tengslin. Í reynd var 

tilgangurinn með viðtölunum að spyrja nemendur hvað þeim fyndist einkenna góðan 

kennara. Ég notaði tækifærið þegar ég spjallaði við krakkana og spurði þá meðal annars um 

líðan í skólanum, vinasambönd og fjölskyldumál. Það var margt áhugavert sem kom fram í 

máli barnanna. Eitt af því var þegar ég spurði eina stúlkuna hvort henni fyndist mikilvægt að 

kennarinn væri einhver sem hún gæti treyst. Hún játti því. Ég spurði hana þá hvers vegna það 

væri mikilvægt? Þá sagði hún: „Út af því að. Ehhh. Það er soldið erfitt að útskýra en ég skal 

reyna.“ Stúlkan var ekki alveg örugg með hvernig hún átti að svara spurningunni og spurði 

mig „Bíddu ertu að tala um að hann trúir manni aldrei?“ Þá sagði ég til að vera viss um að 

hún væri með á hreinu hvað ég væri að spyrja um, að ég væri til dæmis að meina ef hún vildi 

segja kennaranum frá leyndarmáli eða einhverju sem hvíldi á henni, hvort hún treysti 

kennaranum fyrir því. Þá sagði hún mér í trúnaði frá leyndarmáli sem tengdist vinkonum 

hennar og bað mig í fyllstu einlægni að segja engum frá. Ég gladdist yfir því að stúlkan vildi 

segja mér frá þessu og fann að þetta hvíldi á henni. Um leið var ég ánægð því mér fannst 

þetta benda til þess að hún treysti mér. Stúlkan bætti síðan við í lok samtalsins að ég mætti 

segja umsjónarkennaranum frá þessu. 

Ég hef veitt því eftirtekt í sjálfsskoðun minni í gegnum þetta ferli að mér hættir til að hugsa 

margt út frá sjálfri mér og get stundum verið mjög bókstafleg. Ef eitthvað er sagt þá skal það 

standa. Ég hef oft spurt sjálfa mig hvernig ég hefði brugðist við í svipuðum aðstæðum. Þetta 

gerðist líka í kennslunni. Eftirfarandi tilvitnun lýsir hugarástandi og áskorunum sem ég tókst á 

við í kennslunni: 

Ég var með 3. bekk í lotuprófi í stærðfræði. Þetta var hræðilegur tími. Börnin voru 

hávær, trufluðu, fóru ekki að fyrirmælum og ég hafði litla stjórn. Kennslan mín 

var ákveðin með skömmum fyrirvara, ég var óundirbúin. Ég sagði við nemendur 

[áður en þeir komu inn í kennslustofuna] hafið með ykkur pennaveski, það 

gleymdist hjá flestum ef ekki öllum. Þeir voru að fá lánuð strokleður, sín á milli, 

hentu þeim á milli. Mér fannst þeir enga virðingu bera fyrir mér, þeir kunnu illa 

það sem verið var að prófa úr. Ég var óörugg og nemendur fundu það. Þetta var 

ekki góður tími. Ég er svo „naiv“ að halda að nemendur séu fullir af metnaði, vilji 

leysa prófið vel af hendi en það er alls ekki svo, þeim virðist vera slétt sama. Ég 

verð alltaf jafn hissa. Sum spurðu mjög mikið, ég reyndi að útskýra án þess að 

segja þeim svarið. Þegar tíminn var ca. hálfnaður, kallaði ég á leiðsagnarkennara 

minn og bað um aðstoð. Hún tók þrjá nemendur út og hinir héldu áfram. Það var 

þó ekki alveg vinnufriður. Mér er allri lokið. Hvað er málið???? (Dagbók, 12. 

október 2020). 

Í skrifunum hér á undan voru krakkarnir að fara að taka próf og ég í barnaskap mínum hélt að 

nemendur vildu standa sig vel. Mín upplifun var ekki sú. En kannski hefur skortur á vinnufriði 

haft þau áhrif á krakkana að þeir leyfðu sér enn meiri galsa. Í nemendahópnum sem lýst er 

hér að framan var einn neikvæður leiðtogi sem á það til að vera ögrandi í sinni framkomu. 

Hann lagði oft mikið á sig til að fá hina nemendur með sér í lið. Eftir á að hyggja held ég að ég 

hafi vanmetið aðstæður og reynsluleysi mitt komið mér í koll. Þegar ég hugsa til baka þá var 

þessi kennslustund líklega sú erfiðasta í æfingakennslunni og reyndi hvað mest á mig. Ég var 

einungis með sjö nemendur. Mér leið eins og þeir væru 30. Ekkert gekk upp sama hvað ég 

gerði. 

Þegar æfingakennslan var um það bil hálfnuð fann ég að það var eitthvað jákvætt að gerast. 

Mér fannst samskiptin við nemendur ganga betur á þann hátt að ég var orðin hluti af 

hópnum og var kennari þeirra á svipaðan hátt og umsjónarkennari þeirra. Ég fann líka fyrir 

því að nemendur báru meiri virðingu fyrir mér. Kannski var það vegna þess að frá fyrsta degi í 

kennslunni hélt ég fast í að standa við það sem ég hafði sagt við nemendur og gaf engan 

afslátt á því. Til dæmis ef ég bað nemanda um að færa sig í heimakrók af því að hann talaði 

meira en hlustaði á kennarann. Í byrjun æfingakennslunnar kom fyrir að nemandinn neitaði 

að færa sig. Ég gaf mig ekki með það. Einhverju sinni þurfti ég að færa strák sem vildi ekki 

færa sig sjálfur. Ég tók eftir því að næst þegar ég bað nemandann um að hafa hljóð þá fór 

hann að fyrirmælum. Í dagbókina skrifaði ég:  

Í heimakrók fann ég mun, ég bað um hljóð og var ákveðin og fékk hljóð. Það var 

greinileg breyting og ég fann fyrir gleði en var líka dálítið hissa. Kannski er þetta 

bara komið hjá mér, kannski ekki [hugsaði ég], en þetta er að minnsta kosti skref í 

rétta átt (Dagbók, 3. desember 2020). 

Breytingin sem ég fann fyrir fólst í því að í upphafi æfingakennslunnar átti ég í erfiðleikum 

með að ná athygli nemenda, fá hljóð og fá þá til að hlusta á það sem ég ætlaði að segja. 

Nemendur héldu áfram að tala þrátt fyrir að ég bæði um þögn. 

Eins og greint hefur verið frá hér að framan þá tekur tíma fyrir kennarann að mynda 

tengsl við nemendur sína og ég fann iðulega fyrir óþolinmæði, af því að mér fannst 

þetta ganga hægt, sérstaklega í upphafi æfingakennslunnar. En svo einn góðan 

veðurdag gerðist eitthvað. Ég skrifaði í dagbókina mína þegar veturinn var rúmlega 

hálfnaður:  

Mér finnst krakkarnir vera farnir að leita meira og meira til mín og ég finn að þeir 

kunna að meta mig. Það eru þessir litlu hlutir sem ég tek eftir, eins og „þetta er 

fallegt hálsmen sem þú ert með Jóhanna,“ „Jóhanna, hvenær ætlar þú að vera 

með heimakrók - má ég koma með gátubókina mína?“ „Hvenær kemur þú aftur 

til okkar?“ Snöggt og óvænt faðmlag frá nemanda. Þetta finnst mér notalegt að 

heyra og finna og skiptir mig miklu máli (Dagbók, 21. janúar 2021). 

Virðing er ekki eitthvað sem þú lærir í skóla eða eignar þér. Þú ávinnur þér virðingu og það 

tekur tíma. Að ávinna sér virðingu er líklega eitt það mikilvægasta sem kennari ætti að leggja 

áherslu á. Hann þarf að ávinna sér virðingu nemenda en jafnframt bera virðingu fyrir þeim. Ef 

gagnkvæm virðing er ekki fyrir hendi er illt í efni. Eftirfarandi orð skrifaði ég í dagbókina:  

Þetta snýst um virðingu og ég þarf að ávinna mér hana. Ég fékk lítið hjarta frá 

einni stúlku og hún skrifaði á það „Jóhanna þú ert best.“ Það þótti mér vænt um. 

Ég þarf greinilega á viðurkenningu og samþykki hópsins að halda. Ég finn að það 

er ekki komið. Mér finnst ég ná betur til stúlknanna (Dagbók, 2. desember 2020).  

Af þessum orðum má draga þá ályktun að ég hafi þörf fyrir að tilheyra, vera samþykkt af 

hópnum og fá viðurkenningu. Mér þótti ótrúlega vænt um þessi orð frá stúlkunni − ef hún 

hefði bara vitað hvað ég þurfti mikið á þessu að halda! Ég átta mig ekki á hvers vegna mér 

fannst ég ná betur til stúlknanna en drengjanna. Þó held ég að það hafi með samsetningu 

nemendahópsins að gera. Margir af strákunum voru sterkir og fyrirferðarmiklir einstaklingar 

sem tekur tíma að kynnast og öðlast traust þeirra. Stúlkurnar í hópnum voru mýkri á þann 

hátt að þær virtust vera þroskaðri, voru meira að spjalla við mig um daginn og veginn og þær 

leituðu til mín ef það var eitthvað sem hvíldi á þeim. Kannski tengist þetta einfaldlega því að 

við erum af sama kyni. 

Það eru þessir litlu hlutir sem skipta kannski ekki stóru máli í hinu stóra samhengi en við 

söknum þeirra þegar þeir eru ekki fyrir hendi og einhvern veginn skipta þeir svo miklu máli, 

að minnsta kosti fyrir mig.  

4.2.2 Góður undirbúningur skiptir sköpum 

Að vera góður kennari felur margt í sér og fagmennska kennara fellur þar undir. Ég finn að 

vera vel undirbúin fyrir kennsluna skiptir sköpum fyrir mig. Að vita nákvæmlega hvað ég ætla 

að gera með nemendum veitir mér öryggi og ég verð styrkari og fumlausari í því sem ég er að 

fara að gera og um leið finn ég fyrir auknu sjálfstrausti. Bekkjarstjórnunin verður betri, 

vinnufriðurinn eykst og búast má við að nemendum og kennara líði betur í kennslustofunni. 

Þó verð ég að nefna að ég er meðvituð um að ég þarf að prófa mig áfram, gera mistök og 

læra af þeim, það er líka hluti af skólastarfinu. Eftirfarandi orð lýsa ágætlega hvaða áhrif það 

hefur á mig sem kennara þegar ég er ekki nægilega vel undirbúin fyrir kennsluna: 

Ég var að kenna stærðfræði í 3. bekk í dag. Algerlega óundirbúin. Átti að fara yfir 

minna en og meira en [< og >], en nemendur virðast vera óöruggir með þessi 

hugtök. Ég misskildi leiðsagnarkennara minn og vissi ekki að ég ætti að sjá um 

kennsluna. En þetta slapp fyrir horn. Ég lét krakkana setjast í miðjuna [í 

kennslustofunni], talaði stuttlega við þá og vísaði þeim síðan til sætis. Þetta gekk 

ágætlega en ég sagði ekki mikið við krakkana og var óánægð með það (Dagbók, 

15. september 2020).  

Í hita leiksins kom stundum fyrir að fyrirmæli á milli mín og leiðsagnarkennara 

skoluðust til eða þá að misskilningur kom upp. Í mínum huga var það hluti af ferlinu og 

í því fólst líka nám. Þá reyndi á mann. Ég sagði í dagbókarfærslunni hér á undan að mér 

fannst ég ekki segja mikið við nemendur. Þegar horft er í baksýnisspegilinn hef ég lært 

að stundum er betra að nota ekki of mörg orð. Yngri nemendur virðast ekki meðtaka 

allan þennan orðaflaum. Nú sé ég að vegna einhverrar óskilgreindar innri kröfu fannst 

mér ég þurfa að vera með góða og ítarlega innlögn sem var óþörf í þetta skipti. 

Annað dæmi úr kennslunni þar sem ég var vel undirbúin, hafði hugsað öll skrefin til 

enda og ætlaði að kenna nemendum á klukku. Mér óx verkefnið í augum af því að ég 

veit að það vefst fyrir nemendum að læra á klukku. Ég velti fyrir mér hvernig best væri 

að leysa það. Ég ákvað loks að teikna stóra klukku á töfluna, fara yfir hvert skref með 

krökkunum og fá þá til að taka virkan þátt með því að segja upphátt hvað klukkan væri 

þegar ég teiknaði vísi á klukkuna. Ég fann að þetta virkaði vel, krakkarnir fylgdu mér 

allan tímann og ég var örugg með mig í kennslustundinni. 

Ég fann oft á tíðum fyrir mikilli ábyrgð þegar ég var að kenna nemendum eitthvað nýtt eins 

og til dæmis nýjar aðferðir í stærðfræði. Ég var á köflum hrædd um að rugla þá enn frekar ef 

ég notaði ekki sömu aðferðir og umsjónarkennari þeirra gerði. Leiðsagnarkennari minn sagði 

mér einhverju sinni að ég ætti ekki að hugsa svona. Nemendur hefðu gott af því að kynnast 

ólíkum aðferðum, það væru margir kennarar í teyminu og þeir vendust þessu. Þegar ég velti 

orðum leiðsagnarkennara míns betur fyrir mér sé ég að hún hafði á réttu að standa. Líklega 

má skrifa þessa miklu ábyrgðartilfinningu sem ég fann fyrir á reynsluleysi og óöryggi mitt sem 

kennaranema. Ég bind vonir við að með aukinni reynslu og færni mun ég komast yfir þetta og 

vonandi verða meira skapandi í mínum kennsluaðferðum. 

Ein mesta áskorun mín í kennslunni var skipulagning kennslustundar, hvernig kennslustundin 

var byggð upp, koma nemendum í verkefnavinnu og sjá fyrir óvænt atvik. Nú veit ég að ég 

þarf að vera ákveðnari í upphafi tímans, segja nemendum hvað við erum að fara að gera, 

hversu lengi við ætlum að vera saman, hvernig á að vinna og svo framvegis. Þetta er ekki síst 

mikilvægt í teymiskennsluskólum þar sem nemendur fara á milli hópa og opinna 

kennslurýma oft á dag. Það er mín reynsla að það er ekki hægt að búast við að svo ungir 

nemendur séu með allt á hreinu hvað varðar stundatöflur, hópaskiptingar eða annað sem 

tengist skólastarfinu. 

Í eftirfarandi tilvitnun kom fram að þrátt fyrir góðan undirbúning fyrir kennsluna var ég ekki 

alltaf ánægð með mig að öllu leyti. Mér fannst ég iðulega geta gert betur. Verkefnin voru 

ekki nógu áhugaverð, kennsluaðferðirnar ekki nægilega nýstárlegar og skipulagningin gæti 

verið betri:  

Ég var að kenna náttúrufræði/samfélagsfræði. Ég var vel undirbúin en ekkert 

sérstaklega ánægð með verkefnið. Ég nota yfirleitt mjög mikinn tíma í 

undirbúning en er oft ekki ánægð með afraksturinn. Mér finnst ég ekki vera 

skapandi í því að vera með nýjar kennsluaðferðir. Ég þarf að taka mig á í því að 

brjóta upp kennsluaðferðirnar og gera eitthvað nýtt. Ég var að kenna þremur 

hópum og það gekk vel, en best með þriðja og síðasta hópinn. Nemendur voru 

áhugasamir og unnu vel og ég var búin að fínpússa hjá mér áætlunina. [...] Mér 

finnst einhvern veginn alltaf að ég þurfi að slá í gegn. Kannski geri ég svona 

miklar kröfur til mín eða er svona óörugg. Ég held að þetta sé sambland af þessu 

tvennu (Dagbók, 14. janúar 2021).  

Í beinu framhaldi af þessu gerðist atvik í kennslustundinni. Við vorum að vinna með 

þjóðsögur. Í nemendahópnum var strákur sem var mjög áhugasamur. Hann kom sér vel fyrir 

beint fyrir framan mig. Ég var að segja sögu og í miðri frásögn sagði hann: „Jóhanna á ég að 

nudda á þér axlirnar.“ Mér fannst þetta skondið og reyndi að halda andlitinu. Ég afþakkaði 

boðið en þakkaði honum líka fyrir. Mér fannst þetta fallega boðið og skynjaði að hann var 

einlægur og þetta kom beint frá hjartanu. Þegar kennslustundinni var lokið fór ég að velta 

fyrir mér svarinu mínu. Hvort ég hafi verið nógu hlýleg eða hvort ég hefði átt að bregðast við 

með öðrum hætti. Sérkennarinn sagði mér seinna þegar hún heyrði af þessu að hann væri 

alltaf að reyna að þóknast öðrum og vildi vera svo góður. Þessi nemandi er með 

hegðunarfrávik og lendir stundum í vanda. 

Þegar ég horfi til baka og velti fyrir mér hvað vakti sérstaka athygli mína í vettvangsnáminu 

sé ég að ég hafði mikinn áhuga á verkefnum sem umsjónarkennarar lögðu fyrir nemendur. 

Verkefnin voru mjög vönduð með skýrum námsmarkmiðum og áherslan oft á samvinnunám. 

Ég var búin að vera nokkrar vikur í æfingakennslunni og var farin að finna fyrir meira öryggi á 

vettvangi og minni streitu. Í eftirfarandi dagbókarskrifum kom fram að undirbúningurinn var 

lykillinn að því að kennslan gengi vel fyrir sig og hafði í för með sér að ég varð sjálfsöruggari: 

Ég kenndi náttúrufræði/samfélagsfræði fyrir þrjá hópa eins og venjulega. Kaflinn 

er um húsdýr og að búa í sveitinni. Ég var búin að undirbúa mig vel og útbúa 

kennsluverkefni sem ég var nokkuð ánægð með en var þó ekki viss hvort það 

væri of létt. Það kom á daginn að það var alls ekki of létt. Sum börnin áttu í 

erfiðleikum með það. Ég var með leiðsagnarkennara og sérkennara með mér sem 

aðstoðarmenn sem auðvelduðu mér mikið starfið. Mér fannst ég vera nokkuð 

örugg í kennslunni, finn að ég er á heimavelli (Dagbók, 29. október 2020).  

Sama dag skrifaði ég líka í dagbókina: 

Ég finn líka að það hefur haft mikil áhrif á líðan mína að aðstoðarskólastjórinn 

hafi hringt í mig deginum áður og spurt mig hvort ég vildi taka forföll fyrir 

umsjónarkennara sem er að fara í veikindaleyfi. Í þessu felst viðurkenning fyrir 

mig sem ég þurfti svo sannarlega á að halda. Bara það að vita að stjórnendur vilja 

bjóða mér þetta starf hefur mjög jákvæð áhrif á líðan mín. Ég er miklu öruggari 

með mig (Dagbók, 29. október 2020).  

Ég var glöð og stolt og jafnvel svolítið hissa. Það var óvænt ánægja að mér skyldi vera boðið 

starfið. Ég var líka nokkuð viss um að mér hefði ekki verið boðið það ef stjórnendur hefðu 

ekki treyst mér fyrir því. 

Það hefur áður komið fram að mér fannst verkefni sem ég bjó til ekki nógu frumleg eða 

áhugaverð og fann iðulega fyrir því að mig skorti hugmyndaflug í verkefnagerð. 

Leiðsagnarkennari minn sagði eitt sinn við mig að ég þyrfti að vera hugrakkari í að spinna og 

fara út fyrir efnið. Eitt skiptið í náttúrufræði/samfélagsfræði ákvað ég að bregða út af 

vananum og vera með tilraun í upphafi tímans. Ég ætlaði að vera með sýnikennslu og fyrir 

einskæra tilviljun fann ég í Vísindabók Villa tilraun sem gekk út á að búa til áttavita. 

Viðfangsefnið tengdist því sem við höfðum verið að fjalla um í bókinni Könnum kortin. Ég var 

með þrjá umsjónarhópa þannig að ég gerði tilraunina þrisvar sinnum. Ég fann að ég varð 

öruggari við hverja framkvæmd. Ég fylgdi fyrirmælum nákvæmlega um hvernig ég átti að 

framkvæma tilraunina en hún mistókst. Það kom þó ekki að sök, þó auðvitað sé alltaf ergilegt 

ef eitthvað mistekst. Ég ræddi við nemendur á þeim nótum að stundum gangi hlutirnir ekki 

upp, jafnvel þó maður telji sig gera allt rétt og vera með rétt áhöld. Það væri hluti af 

lærdómnum. Í dagbókina skrifaði ég: 

Krakkarnir voru mjög áhugasamir og strákar í síðasta hópnum sögðu að þeir vildu 

bara hafa svona tilraunir. Ég spurði þá hvort þeim þætti þetta skemmtilegt og 

þeim finnst það. Það var gaman að heyra, þrátt fyrir að tilraunin hafi ekki tekist. 

Við ræddum þetta fram og til baka hvað gæti hafa farið úrskeiðis og ég nefndi að 

ég ætti kannski að senda Villa naglbít [hljómsveitin 200.000 naglbítar] sem 

skrifaði bókina tölvupóst og spyrja hvers vegna nálin snéri ekki í norður eins og 

hún átti að gera. Ég verð að standa við það (Dagbók, 11. febrúar 2021).  

Ég sendi Villa naglbít tölvupóst en hann hefur ekki svarað mér.  

Leiðbeinandi minn í ritgerðinni benti mér á að mögulega hafi seguláhrif frá tölvu haft 

áhrif á hvernig til tókst með tilraunina. Hún hvatti mig til að hafa samband við 

eðlisfræðikennara við Háskóla Íslands. Þeir gætu mögulega útskýrt fyrir mér hvað fór 

úrskeiðis. Ég tók hana á orðinu og sendi Hauki Arasyni póst og fékk svar frá honum um 

hæl: 

Sæl og blessuð, 

Seglar sem eru notaðir til að hengja pappír og annað á ísskáp eru sumir hverjir 

frekar veikir og þannig seglar eru ekki heppilegir í þessa tilraun. 

Annars hljómar það eins og þetta hafi heppnast því fyrst annar endi nálarinnar 

benti í suður þá benti hinn í norður! Þú varst sem sagt komin með áttavita en það 

vantaði bara uppá að ákvarða hvað væri suður og hvað norður. 

Það sem ræður því hvor endinn bendir í hvora áttina ræðst af því hvort það var 

suðurskaut eða norðurskaut segulsins sem nálinni var rennt yfir og í hvora áttina 

henni var rennt. 

Ég vona að þetta skýri málið. Endilega vertu í sambandi ef þú ert með fleiri 

spurningar. 

Bestu kveðjur, 

Haukur 

Samkvæmt lýsingu í bókinni hans Villa þá átti að nota segla sem notaðir eru fyrir 

ísskápa og oddurinn á nálinni átti að vísa í norður. En ég var ánægð með lyktir málsins 

og gott að hafa skýringu á reiðum höndum fyrir nemendur. 

4.2.3 Endurgjöf í vettvangsnámi 

Í vettvangsnáminu fann ég mjög fyrir því hversu mikilvægt það er að vera vel tengdur 

innanhúss og hafa aðgang að stjórnendum og öðrum starfsmönnum innan skólans. Að geta 

leitað til þeirra með margvísleg mál sem hvíla á mér eða ræða á óformlegum fundum er 

mikils virði.  

Ég hef verið lánsöm með leiðsagnarkennara í æfingakennslunni – hún hvatti mig stöðugt 

áfram og hefur verið mér góð fyrirmynd. Það hentaði mér vel að eiga í óformlegum 

samræðum við leiðsagnarkennara minn þar sem við höfum farið yfir hvernig til tókst í 

kennslunni, hvað gekk vel og hvað hefði getað gengið betur. Mér fannst mikilvægt að ræða 

strax við leiðsagnarkennara minn sem var líka rannsóknarvinur, eftir hverja kennslustund eða 

þegar atvik komu upp í kennslustofunni sem þurfti að rýna í. Leiðsagnarkennari minn er 

„reynslubolti“ í kennslu og hefur ávallt komið með góð ráð og tillögur til úrbóta sem ég hef 

getað nýtt mér í næstu kennslustund eða með næsta nemendahópi. Það sem mér fannst 

gott við endurgjöfina var að hún kom strax eftir hverja kennslustund, á meðan reynslan var 

enn í fersku minni. Endurgjöfin gerði mér einnig kleift að vinna úr upplifuninni og losa mig við 

óþægilegar tilfinningar eins og til dæmis vanmátt eða óöryggi sem ég fann mögulega fyrir.  

Þessar daglegu samræður mínar við leiðsagnarkennara minn voru mér mjög dýrmætar og 

mikil hvatning. Það kom stöku sinnum fyrir að við náðum ekki að tala saman sem mér fannst 

óþægilegt en þannig er kennslan, það koma upp mál sem þarf að bregðast við með skjótum 

hætti. Þörfin fyrir að fara yfir hverja kennslustund með leiðsagnarkennara mínum minnkaði 

eftir því sem leið á æfingakennsluna en við héldum henni þó áfram í einhverri mynd allt til 

loka æfingakennslunnar. 

Eftirfarandi orð skráði ég í dagbókina mína sem lýsa vel hvaða áhrif það hafði á líðan mína 

þegar ég náði ekki að tala við leiðsagnarkennara minn strax að lokinni kennslustund: 

Ég sá um kennslu í 3. bekk. Var með stöðvavinnu. Gekk ágætlega en það voru læti 

(jákvæð orka). Á einni stöðinni voru nemendur að föndra klukku, þar þurfti ég að 

útskýra mest. Gerði það yfir allan bekkinn en hefði átt að vera bara við þá stöð. Ef 

ég hefði verið ein hefði ég þurft að vera með verkefni sem nemendur geta unnið 

alveg ein á meðan. Leiðsagnarkennarinn var þarna mér til aðstoðar þannig að 

þetta slapp til. Nemendur voru að vinna með klukku/tíma sem er strembið. Ég fór 

heim með ónotatilfinningu sem skýrist að einhverju leyti af því að ég náði ekki að 

tala við leiðsagnarkennara minn og fara yfir hvernig kennslan gekk (Dagbók, 19. 

október 2020).  

Í kaflanum um tengsl við nemendur hér að framan lýsti ég atviki þar sem nemendur 

voru að fara í lotupróf í stærðfræði. Ég hafði litla sem enga stjórn á nemendahópnum 

og þeir fundu fyrir óöryggi mínu og nýttu sér það. Mér leið ekki vel í aðstæðunum og 

var eiginlega furðu lostin: 

Ég fann fyrir miklu óöryggi, var leið og pirruð (var að reyna að halda ró minni) 

hækkaði röddina, það breytti engu. Ég þarf að ræða þetta við leiðsagnarkennara 

minn. Það gefst mjög lítill tími til að ræða málin [í þetta skipti]. Hefur bein áhrif á 

sjálfstraustið (Dagbók, 12. október 2020). 

Ég hafði mikla þörf fyrir að ræða við leiðsagnarkennara eftir tímann en í þetta skipti gafst 

ekki tími til þess. Það var mjög mikilvægt fyrir mig að fara yfir málin á meðan ég var í 

uppnámi til að losa mig við erfiðar tilfinningar og til að geta haldið áfram. Það var iðulega 

þannig að þegar ég var búin að ræða við leiðsagnarkennara minn þá var málið afgreitt og ég 

hugsaði ekki mikið meira um það, reyndi bara að læra af þeim. 

Mér fannst ég alltaf græða á samræðum mínum við leiðsagnarkennarann. Ég kom 

aldrei að tómum kofanum og hún var ævinlega með svör á reiðum höndum. 

Leiðsagnarkennari minn er með langan starfsaldur sem skýrir að einhverju leyti þessa 

upplifun mína. En það var ekki bara það hversu reyndur leiðsagnarkennari minn var 

heldur var ég iðulega sammála hennar nálgun og hvernig hún tók á málum. Það fannst 

mér gott. Ég býst við að mér hefði ekki liðið vel með það ef ég hefði verið á öndverðum 

meiði við skoðanir hennar eða nálganir.  

Eftir einn erfiðan dag í kennslu, þegar langt var liðið á æfingakennsluna og ég taldi að 

þetta væri svona nokkuð komið hjá mér, sagði ég við leiðsagnarkennara minn að þetta 

hefði ekki verið góður dagur og mér liði eins og ég væri að byrja æfingakennsluna. Við 

ræddum þetta fram og til baka sem nýttist mér vel en svo sagði hún: 

[...] börnin voru með Sprotabækurnar á lofti að leika sér með þær og þær 

trufluðu. Hérna þyrfti að taka stjórnina og ekki reyna að þrýsta einhverju í gegn. 

Það væri ekki gott ef manni liði þannig að maður hefði ekki stjórnina, þá yrði 

maður óánægður með sig og myndi missa tökin. Hér væri gott að anda djúpt og 

telja upp á tíu. Stundum þarf maður líka að tala hátt [hækka róminn]. Ég sagðist 

halda að þetta hefði með dagsformið mitt að gera, ég hefði verið upptekin um 

helgina og hefði ekki verið vel undirbúin. [...] Leiðsagnarkennari minn sagði að 

þegar það koma svona dagar hjá henni, þá undirbúi hún sig extra vel næstu daga 

og passi að hafa allt á hreinu og vandi sig sérstaklega mikið. Þannig að þetta 

gerist líka hjá reyndum kennurum (Dagbók, 1. febrúar 2021). 

Mér fannst gott að heyra að erfiðir dagar koma líka hjá reyndum kennurum, það var 

hughreistandi. Þannig er kennslan. Dagsformið hefur áhrif og það er gott að hafa það í huga.  

Öðru sinni þegar ég ræddi við leiðsagnarkennara minn eftir kennslustund sem ég hafði séð 

um sagði ég henni að mér hefði fundist þetta vera erfiður tími. Það var margt í gangi og ég 

hafði ekki yfirsýn yfir allt sem var að gerast. Hún var sammála því og spurði mig hvort ég gæti 

sagt henni hvað fór úrskeiðis og hvað ég hefði getað gert öðruvísi. Ég hugsaði mig um en gat 

ekki fest hendur á hvað hún átti við. Leiðsagnarkennarinn benti mér á hvað var í gangi í 

kennslustundinni. Eitt af því sem hún nefndi var að nokkrar stúlkur sátu við borð og 

leiðsagnarkennari minn var þar líka. Stúlkurnar fóru að vinna í verkefnabókum sem þær áttu 

ekki að gera. Ég var auðvitað ekki ánægð með að ég skyldi ekki geta sagt leiðsagnarkennara 

mínum hvað fór úrskeiðis. Eftir á að hyggja hafði ég mjög gott af þessu og lærði margt. Það 

sem ég lærði var til dæmis að afhenda ekki verkefnabækur nema að það eigi að nota þær í 

kennslustundinni. 



48 

Í æfingakennslunni var ég ekki enn komin á þann stað að ég hafði góða yfirsýn yfir allt sem 

var að gerast í skólastofunni – en ég fann þó mikinn mun þegar líða tók á vettvangsnámið. Ég 

var ekki kennari sem sá fyrir horn og var með augu í hnakkanum. Mér er ljóst nú að eftir því 

sem ég kemst betur inn í kennsluna, kynnist nemendum betur og verð öruggari í 

skólaumhverfinu, hve miklu máli skiptir að hafa góða yfirsýn yfir bekkinn. Nú geri ég mér 

grein fyrir að ég þarf að ná betri tökum á þessu. Leiðsagnarkennari minn hefur þurft að 

minna mig á að nú fari að líða að lokum kennslustundar og ég hafi ekki alltaf tekið eftir því 

þegar nemandi hefur komið inn í kennslustofuna í uppnámi og fari beint inn á klósett og 

lokað að sér. Ég hef ekki áhyggjur af því að ég muni ekki ná tökum á þessu en mitt mat er að 

mikilvægi þess að hafa góða yfirsýn yfir allt sem gerist innan kennslustofunnar og á 

skólalóðinni er óumdeilt. 

Eins og fram hefur komið minnkaði þörfin fyrir að ræða við leiðsagnarkennara minn í lok 

hverrar kennslustundar. Við ræddum þó alltaf saman en ekki alltaf eftir hverja kennslustund. 

Það var mikilvægt fyrir mig að geta rætt við leiðsagnarkennara minn ef á þurfti að halda og 

iðulega fékk ég góðar ábendingar „eins og til dæmis að segja þjóðsögu í stað þess að lesa 

hana upphátt“ [...]. „Ég finn að ég næ vel til nemenda þegar ég segi söguna með tilþrifum og 

börnin eru spennt og hlusta vel. Ég er bara nokkuð góð í þessu.“ 

Mér fannst þetta góð ábending hjá leiðsagnarkennara mínum. Í þessum aðstæðum 

nýttist mér vel reynsla mín úr leikskólanum en líka úr leiðsögninni. Ég hafði mjög 

gaman af því að lesa upphátt fyrir krakka í leikskólanum og gerði það oft með tilþrifum. 

4.3 Samantekt úr starfendarannsókninni 

Í upphafi æfingakennslunnar var ég spennt, kvíðin og óörugg en líka full tilhlökkunar og það 

bar mikið á lýsingu á því í dagbókarskrifum mínum. Það skein í gegn að mér lá á. Ég var 

óþreyjufull og vildi læra sem mest. Það má kannski líkja þekkingarleit minni við svampinn 

sem sogar endalaust í sig. Ég velti fyrir mér af hverju mér leið svona. Hvers vegna lá mér 

svona á? Ég held að ein skýringin sé sú að mér fannst ég vera orðin gömul og kannski svolítið 

að missa af lestinni. Ég fann fyrir aldursfordómum en mest frá sjálfri mér. Í upphafi 

æfingakennslunnar gerðist það tvisvar sinnum að nemandi spurði mig á ögrandi hátt „hvað 

ertu gömul?“ Ég sagði honum það og þar með var málið dautt. Ég veit að börn á þessum aldri 

spyrja oft um aldur kennara en þetta var ekki þannig hjá þessum nemanda. Hann spurði eins 

og hann vildi koma höggi á mig. Ég man að ég hugsaði hvað vakti fyrir honum og komst að 

þeirri niðurstöðu að mjög líklega var þetta hans leið til að reyna fá athygli krakkanna í 

hópnum.  

Ég lagði ríka áherslu á að kynnast nemendum í upphafi æfingakennslunnar. Af því að ég veit 

að hætta er á að lítið nám eigi sér stað ef kennari og nemandi eiga ekki í góðum samskiptum. 

Það tók lengri tíma en ég bjóst við. Þegar veturinn var um það bil hálfnaður fann ég fyrir 

jákvæðum breytingum. 

Ég komst að því að ef ég var vel undirbúin fyrir kennsluna hafði það jákvæð áhrif á mig. Ég 

varð öruggari, fumlausari, sjálfstraustið jókst og bekkjarstjórnunin varð betri. 

Samræður við leiðsagnarkennara minn voru mér mjög dýrmætar. Ég veit sannast sagna ekki 

hvernig mér hefði vegnað í kennslunni hefði ég ekki átt þessar mörgu samræður við hana 

sem yfirleitt áttu sér stað strax í kjölfar kennslu sem ég sá um. Mér fannst það mikilvægt því 

þannig gat ég unnið úr erfiðum tilfinningum sem ég fann mögulega fyrir. 

Mitt mat er að mínir helstu styrkleikar í kennslunni eru þegar ég er að segja sögur eða segja 

frá. Leiðsagnarkennari minn sagði einhverju sinni við mig að þegar ég væri með innlagnir þá 

kynni ég það upp á tíu. Einnig þegar ég var að segja frá eða tala yfir allan bekkinn nái ég góðu 

sambandi við krakkana og hafi góða nærveru. Mér fannst gott að heyra þetta frá 

leiðsagnarkennara mínum. 

4.4 Viðtöl við nemendur 

Áður en viðtölin hófust bað ég nemendur um að teikna og lýsa með orðum hvað einkenndi 

góðan kennara. Ég hugsaði mikið um kveikju áður en ég lagði verkefnið fyrir og var í 

erfiðleikum með að finna kveikju sem væri líkleg til að hafa ekki áhrif á nemendur. Ég ákvað 

loks að vera með þankahríð. Ég skrifaði á töfluna „Hvernig er góður kennari? Ég spurði yfir 

hópinn og nemendur tóku virkan þátt. Þegar nemendur tóku að lýsa með orðum hvernig 

góður kennari væri vakti athygli mína að þeir voru óvenju sammála um hvað einkenndi 

Mynd 3. Þankahríð með nemendum fyrir teikningar og skrif 

góðan kennara. Ég þóttist vita að svör þeirra endurspegluðu að einhverju leyti það sem kom 

fram í þankahríðinni. 

4.4.1.1 Teikningar og skrif nemenda - forprófun (e. pilot study) 

Ég bað nemendur um að teikna mynd af hvað þeim fyndist vera góður kennari. Megin 

ástæðan fyrir því var að mig langaði að gefa nemendum kost á óyrtri tjáningu þar sem börnin 

eru fremur ung að árum og ekki vön að tjá sig með orðum um málefni sem eru þeim ekki 

töm. 

Nemendur fengu blað í hendur og áttu að teikna andlitsmynd eða allan líkamann, þeir réðu 

því sjálfir. Börnin tóku virkan þátt og lögðu margt til málanna. Þó ber að nefna að það sem 

kom fram í þankahríðinni hafði bein áhrif á það sem nemendur skrifuðu sem var einmitt það 

sem ég vildi forðast. Þannig að þar sem fyrsta tilraun með að fá nemendur til að teikna og 

skrifa um góðan kennara gekk ekki nægilega vel, ákvað ég að endurtaka verkefnið með 

öðrum nemendahópi sem ég hafði aðgang að og þekki ágætlega. 

 

 

 

 

 

 

 

 

 

 

 

4.4.1.2 Teikningar og skrif nemenda – taka tvö 

Í seinni tilrauninni var ég ekki með þankahríð. Áður en ég lagði verkefnið fyrir sagði ég 

nemendum frá því að ég væri í háskólanum og væri að læra að verða kennari. Ég þyrfti að 

vinna verkefni og mig langaði til að fá þá til að hjálpa mér. Ég lagði mig fram um að ná til 

nemenda og fá þá á mitt band. Leiðsagnarkennari minn kom með þá hugmynd að skrifa á 

blaðið „Góður kennari er?“ Teikna fjórar línur út frá miðju blaðsins og biðja nemendur um að 

tilgreina fjögur atriði sem þeim fannst einkenna góðan kennara og reyna síðan að útskýra 

Mynd 4. Teikningar og skrif nemenda - forprófun 

hvers vegna þeim fyndist þessi atriði skipta máli. Þessi hugmynd kviknaði hjá 

leiðsagnarkennara mínum því það virtist hafa neikvæð áhrif á nemendur að sjá svo margar 

auðar línur á blaðinu líkt og gert var í fyrri tilraun. Önnur fyrirmæli sem nemendur fengu voru 

að þeir þurftu ekki að hugsa um einhvern ákveðinn kennara sem þeir þekktu heldur skrifa 

almennt um kennara. Leiðsagnarkennari minn stýrði innlögn verkefnisins. Við ákváðum að 

hafa þann háttinn á því nemendur þekkja hana vel, treysta henni og bera virðingu fyrir henni. 

Ég var líka á staðnum og tók virkan þátt í því að aðstoða nemendur sem vildu spyrja einhvers. 

Við fyrstu skoðun á teikningum og skrifum barnanna fannst mér eins og ég myndi ekki græða 

mikið á þeim. Mér fannst nemendur fremur áhugalausir um verkefnið og ég gerði mér ekki 

grein fyrir hvað olli því. Kannski var skýringin einfaldlega sú að verkefnið var lagt fyrir í 

desember og þá eru margir nemendur uppteknir af öðru en námi. Seinni tilraunin gekk þó 

mun betur. Þegar ég fór að rýna í verkefnin kom ýmislegt áhugavert í ljós. Til dæmis lögðu 

þrír strákar áherslu á útlit og aldur kennara sem mér fannst athyglisvert.  

Hér á eftir geri ég grein fyrir helstu niðurstöðum úr viðtölum við nemendur mína. Eftir all 

nákvæma afritun viðtalanna tók við lestur og greining á mynstrum. Sú vinna gekk vel og 

smám saman komu mynstur í ljós sem tengdust rannsóknarspurningunni. Mynstrin fóru að 

taka á sig mynd og urðu að þemum sem voru þrjú. 

Góður kennari er: 

• Þema 1: Skemmtilegur, fyndinn, jákvæður, brosmildur og skapgóður. 

• Þema 2: Blíður, hjálpsamur, passar að öllum líði vel og er traustur. 

• Þema 3: Góður bekkjarstjórnandi, hæfilega strangur og útskýrir námsefnið vel. 

Svör nemenda minna voru fremur stutt en ég reyndi eftir fremsta megni að spyrja nánar út í 

hvað þeir meintu. Þannig öðlaðist ég betri skilning á því sem nemendur sögðu. Hafa verður í 

huga að um var að ræða unga nemendur sem voru ekki allir vanir að tjá sig um málefni sem 

varða aðra en þau sjálf. 

Daginn áður en fyrsta viðtalið var tekið skrifaði ég í dagbókina: 

Ég er með hugann við viðtölin sem ég ætla að byrja að taka á morgun. Er að velta 

fyrir mér á hverjum ég á að byrja, mér finnst það skipta máli. Ég hef þá trú að ég 

muni læra mikið af fyrsta viðtalinu. Ég finn fyrir spennu en líka tilhlökkun og vona 

að ég fái krakkana til að segja eitthvað áhugavert. Mér finnst vera ákveðin 

tímamót í þessu ferli. Ég fann þegar krakkarnir fengu umslögin [sem innihéldu 

upplýsta samþykkið] með sér heim að þeim fannst þetta spennandi og ég gladdist 

yfir því. Stína kom mjög spennt í skólann með umslagið og sagði 

leiðsagnarkennara mínum frá því að mamma hennar væri með mér í skólanum 

og henni fannst greinilega mikið til þess koma (Dagbók, 19. janúar 2021). 

Ég hélt áfram að hugsa um viðtölin og hvernig væri best fyrir mig að skipuleggja þau. 

Eftirfarandi orð lýstu ágætlega hvað ég var í raun spennt fyrir viðtölunum og nú þegar þetta 

er skrifað velti ég fyrir mér hvers vegna mér hafi liðið svona. Ég held að megin ástæðan hafi 

verið sú að ég var ekki umsjónarkennari barnanna. Ég var ekki örugg með tengslin. Hvort þau 

hafi verið orðin nægilega sterk til þess að ég fái nemendur til að láta í ljós skoðanir sínar 

óhikað. Þess vegna valdi ég að spjalla fyrst við nemanda sem ég þóttist viss um að myndi ekki 

koma mér á óvart með framkomu sinni eða tilsvörum. Ég bjóst við að hún myndi svara mér á 

einlægan hátt eins og hún er í eðli sínu: 

Ég sit á bókasafninu í Stakkahlíð og er að vinna að lokaritgerðinni. Ég er líka að 

undirbúa mig fyrir fyrsta viðtalið og hef ákveðið að tala fyrst við stúlku sem er 

róleg, kurteis og yndisleg stúlka í 4. bekk. Hún er hlédræg og ástæðan fyrir því að 

ég ákvað að tala við hana er að ég býst ekki við neinu óvæntu frá henni. Mér 

finnst líklegt að ég þurfi að hafa svolítið fyrir því að fá hana til að spjalla en það 

kemur í ljós. Það sem ég hef áhyggjur af er að ég spyrji ekki réttu spurninganna. 

En ég lít á fyrsta viðtalið sem eins konar æfingaviðtal. Ég mun taka mið af því 

(Dagbók, 20. janúar 2021).  

Viðtalið gekk eftir eins og ég bjóst við. Stúlkan talaði lágt, virtist vera feimin en svaraði öllu 

eftir bestu getu. Að loknu spjallinu og þegar ég var búin að slökkva á upptöku í símanum þá 

var eins og hún lifnaði öll við. Hún fór að segja mér frá bróður sínum og fjölskyldunni sinni. 

Við spjölluðum saman góða stund. Það gerðist oft þegar skóla var lokið á daginn að þessi 

stúlka gaf sig á tal við umsjónarkennarann eða mig bara til að spjalla eða til dæmis að sýna 

okkur dans sem hún hafði lært á Tik Tok. Það var hennar gæðatími. 

Á heildina litið gengu viðtölin mjög vel og fóru jafnvel fram úr mínum björtustu vonum. Eins 

og búast mátti við voru sum börnin feimin og svöruðu spurningunum með 

einsatkvæðisorðum eða í stuttum setningum. Þá reyndi á mig að reyna að laða fram skoðanir 

nemendanna. Börnin voru nokkuð sammála um hvað einkenndi góðan kennara og það voru 

nokkrir þættir sem skáru sig úr.  

Góður kennari er: 

4.4.2 Skemmtilegur, fyndinn, jákvæður, brosmildur og skapgóður 

Þegar ég spurði nemendur mína hvað þeim fyndist vera góður kennari sögðu allir að góður 

kennari væri skemmtilegur og nokkrir sögðu að hann þyrfti að vera fyndinn. Ég spurði sum 

þeirra hvort kennarinn ætti þá bara að segja brandara allan daginn, hvort það væri nóg. Einn 

strákurinn sagði: „Mér myndi finnast það gaman, en þá myndi hann kannski gleyma sér í 

bröndurunum og gleyma að kenna.“ Þetta fannst mér athyglisvert og þroskað viðhorf hjá 

átta ára gömlum dreng. Hann hafði greinilega velt þessu fyrir sér. Ég veit líka að hann á eldri 

systkini þannig að kannski hefur hann rætt þetta við þau eða hlustað á tal þeirra um 

kennarana sína.  

Einn strákur sagði að góður kennari væri: „Skemmtilegur, fyndinn, góður og brosmildur.“ 

Þegar ég spurði hann hvernig hann vissi að kennarinn væri allt þetta svaraði hann: „Maður 

sér það á honum“ sem er auðvitað rétt að einhverju leyti og var í það minnsta hans upplifun. 

Það sést á fólki ef það er brosmilt og það heyrist á mæli þeirra ef það er skemmtilegt. Ein 

stúlkan sagði að skemmtilegur kennari væri sá sem hjálpaði nemendum og það birtist í því 

sem hann segði og gerði. Henni fannst líka mikilvægt að kennarinn væri glaður. 

Skemmtilegur kennari að mati barnanna var sá sem leyfði þeim að gera eitthvað frjálst þegar 

þeir voru búnir að vinna verkefnin. Nokkrir nemendur nefndu að kennarar sem voru með 

verðlaun eða umbunuðu nemendum að loknum verkefnum væru skemmtilegir. Tveir 

nemendur nefndu að kennari sem gaf þeim nammi væri skemmtilegur. Um var að ræða í 

báðum tilvikum kennara í erlendum skólum. Ég spurði krakkana sem höfðu búið í útlöndum 

hvort kennararnir þar væru á einhvern hátt ólíkir kennurum á Íslandi. Einn strákur svaraði því 

játandi. Þegar ég bað hann að útskýra það betur sagði hann: „Í 1. bekk þá vorum við með 

svona leikjatölvu, það var leikur alltaf og þegar maður var búinn með verkefnin þá [fengum 

við] leikjatölvuna [...] og líka við skreyttum piparkökuhús í 1. bekk.“ Sum barnanna lögðu þá 

merkingu í að vera góður við að fá eitthvað gefins sem þeim þótti eftirsóknarvert. Börnin 

virtust kunna vel að meta þegar þau fengu einhvers konar umbun að lokinni verkefnavinnu 

eða þegar þau voru að gera eitthvað skemmtilegt saman. Það skapaði greinilega jákvæðar og 

góðar minningar. Ein stúlkan talaði um útikennsluna þegar hún var í 1. og 2. bekk. Henni 

fannst það mjög skemmtilegt. Þá fóru þau á útisvæði í námunda við skólann á hverjum 

föstudegi. Þar gerðu þau eitthvað annað en venjulega eins og til dæmis að gera tilraunir eða 

baka brauð á eldi. 

Það var athyglisvert að sjá að þegar ég fór að rýna betur í teikningar og skrif barnanna um 

„Góður kennari er“ að þrír strákar skrifuðu aldur kennarans á blaðið og tilgreindu hann 

nákvæmlega. Í spjalli mínu við krakkana spurði ég hvort þeim fyndist skipta máli hvort 

kennarinn væri gamall eða ungur. Þeir svöruðu því allir neitandi að undanskildum einum 

dreng sem sagði: „Mér finnst best að hafa yngri kennara [...] mér finnst best að hafa 40 [...] 

og eitthvað, eða yngri en 40.“ Hann gat ekki útskýrt frekar hvers vegna hann vildi að 

kennarinn væri í yngra lagi. Hann hafði fyrr í spjallinu talað um kennarann sinn í 1. og 2. bekk 

sem hann var greinilega mjög hrifinn af og hélt að hún væri á þessum aldri eða í kringum 

fertugt. Þetta vakti athygli mína og velti ég fyrir mér hvers vegna hann tengdi svona sterkt 

við aldurinn – ég varð einskis vísari. Í viðtölunum spurði ég krakkana hvort það skipti máli 

hvernig kennari liti út. Ég ákvað að spyrja krakkana um þetta vegna þess að ég hafði rekist á 

grein um útlit og framkomu kennara þar sem kom fram að það hafði áhrif. Allir nemendur 

mínir sögðu mjög ákveðið að það skipti ekki máli en áttu þó í erfiðleikum með að útskýra það 

nánar. Þó voru nokkrir sem gerðu tilraun til að skýra frekar hvað þeir áttu við. Einn strákur 

sagði: „Nei bara í fínum fötum.“ Þegar ég spurði hann hvort hann væri að meina að 

kennarinn ætti að vera snyrtilegur til fara svaraði hann því játandi. Tveir strákanna lýstu líka 

hvernig hárlitur kennara ætti að vera og hárlengd og annar viðmælandi sagði að góður 

kennari væri lítill. 

 

 

 

Mynd 5. Góður kennari er lítill og 20-30 ára 

Mynd 6. Góður kennari er 57 ára með sítt hár og ljóshærð 

Einn nemandi nefndi að góður kennari ætti að vera falleg og teiknaði mynd af konu. Annar 

nemandi sagði að góður kennari ætti að vera flottur og teiknaði líka mynd af konu. Þriðji 

nemandi sagði kennarinn ætti að vera kona og líka vera falleg og það væri vegna þess að 

hann væri hrifinn af stelpum. Ein stúlkan sagði að innlitið skipti meira máli en útlitið. Það 

fannst mér fallega orðað hjá henni og spurði nánar út í það. Hún sagði: „Hjartað“. Hér má 

gera ráð fyrir að stúlkan hafi meint að kennarinn ætti að vera með gott hjartalag eða með 

öðrum orðum væri blíður, sanngjarn, hjálpsamur og vildi að nemendum liði vel. 

Mynd 8. Góður kennari er 46 ára og flott 

Mynd 7. Góður kennari er fallegur 

4.4.3 Blíður, hjálpsamur, passar að öllum líði vel og er traustur 

Allir nemendur mínir í 3. og 4. bekk í Stjörnuskóla greindu frá því með skýrum hætti  að góðir 

kennarar væru blíðir, hlýlegir, hjálpsamir og vilji að öllum líði vel.  

Athyglisvert var að heyra stúlku segja þegar ég spurði hana hvernig hún vissi hvort kennarinn 

væri góður, hún sagði: „Þegar hann er ekki með svona háa rödd og líka þegar hann [...] er 

ekki mikið upptekinn, er bara að einbeita sér að okkur krökkunum.“ Þessi stúlka var sú eina 

sem hafði orð á þessu og mér fannst þetta vel orðað hjá henni. Mig langaði að vita nánar 

hvað hún meinti og spurði hvort hún ætti til dæmis við þegar kennarinn væri í tölvunni og 

væri með hugann við það? Hún svaraði því játandi. Af þessu má draga þá ályktun að 

krakkarnir taka eftir ef kennarinn er með hugann við eitthvað annað en kennsluna og 

nemendur. 

Ein stúlkan sagði: „Mér finnst góður kennari hjálpa, að hjálpa krökkum. [...] Hann á að kenna, 

hann á að ehhhh [...] og passa upp á krakka.“ Mig langaði að vita hvort hún meinti að 

kennarinn ætti að passa upp á að krökkunum liði vel? Hún játti því og hélt áfram og sagði: 

„Já, að passa upp á að þeim líði vel og bara að passa að þeim líði vel í skólanum.“  

 

Það vakti athygli mína að nemendur mínir nefndu oft kennara í 1. og 2. bekk þegar ég spurði 

þá hvort þeir hefðu haft góðan kennara og hvort þeir gætu sagt mér frá honum. Það má 

túlka á þann hátt að þegar ungir nemendur hefja skólagönguna má búast við að fyrsta 

upplifun marki djúp spor á þá og undirstrikar mikilvægi þess að yfirfærsla á milli leikskóla og 

grunnskóla sé eins hnökralaus og unnt er. Orð stúlkunnar hér á eftir lýsa vel við hvað er átt: 

Mynd 9. Góður kennari er hjálpsamur, ekki strangur, góður og fyndinn 

Sá sem ég var með í 1. og 2. bekk, það var umsjónarkennari minn þar, hún heitir 

Bylgja. Hún var oft brosmild. Og hún kom oft með, ef það var ekki leikskóli, þá 

kom hún oft með litlu strákana sína í skólann. Það fannst mér soldið skemmtilegt.  

 

Viðmælandi kann að meta að kennari sýnir á sér persónulega hlið og leyfir nemendum að 

kynnast sér fyrir utan hlutverk sitt sem kennara.  

Annar viðmælandi nefndi kennarann sem hún var með í 1. og 2. bekk í framhaldi af því þegar 

ég spurði hvort hún hefði einhvern tíma haft góðan kennara og hvort hún gæti sagt mér frá 

honum. Nemendur virtust meta fólk og einstaklinga út frá því sem var sýnilegt eða það sem 

gerðist. Eins og stúlkan sagði frá: 

Ég var í 1. og 2. bekk [...]. Það var umsjónarkennarinn minn og hann þadna átti 

svona bangsa sem maður gæti haft. Nema stundum gleymdi ég honum heima hjá 

mér, nema henni fannst það allt í lagi. Og hún var oft að hjálpa mér. Ef einhver 

var að stríða mér var hún oft að segja honum að hætta.  

Það skipti nemendur greinilega máli þegar þeir sáu að kennarar tóku upp hanskann fyrir þá 

eða stóðu með þeim. Líkt og eftirfarandi orð eins drengsins endurspegla. „Bara einn vinur 

minn, Fróði, hann var alltaf eitthvað að stríða. Hann var með mér í heimakrók þá [...] en 

Svava [umsjónarkennari hans] skammaði hann fyrir það.“ Kennarinn brást við og sýndi með 

áþreifanlegum hætti að hún stóð með honum og drengurinn kunni að meta það. Hann sagði 

enn fremur síðar í spjallinu að hann saknaði umsjónarkennarans frá því í 1. og 2. bekk og vildi 

Mynd 10. Bylgja kennari minn í 1. og 2. bekk 

gjarnan skipta um heimakrók. Önnur ástæða gæti verið fyrir því að hann vildi skipta um 

heimakrók var að hann saknaði vina sinna þar og sagðist eiga fleiri vini í gamla 

heimakróknum. 

Eitt af því sem ég spurði nemendur mína um var hvernig þeir vissu að kennarinn væri góður. 

Það var fátt um svör. Ég hélt áfram að spyrja og reyndi að fá fram svör frá börnunum og 

spurði þau hvernig þeim liði í líkamanum ef þeim fyndist kennarinn vera góður. Ég lagði mig 

fram um að reyna að opna augu þeirra fyrir því hvað ég meinti. Sum þeirra gátu svarað því 

ágætlega. Ein stúlkan sagði þegar hún var búin að hugsa sig aðeins um: „Ég get treyst 

kennaranum og ég er örugg.“ Þá spurði ég hvort og hvernig hún fyndi það í líkamanum sínum 

þegar hún yrði leið. Hún svaraði: „Þá líður mér illa í hjartanu og ...“ Ég var aðeins of fljót á 

mér og greip fram í fyrir henni þegar ég spurði hana hvort henni hefði einhvern tímann liðið 

þannig í skólanum. Ég var að fiska eftir hvers vegna henni hafði liðið illa. Stúlkan svaraði því 

til að henni hafi liðið illa vegna einhvers sem krakkarnir höfðu gert á hennar hlut.  

4.4.4 Góður bekkjarstjórnandi, útskýrir námsefnið vel og er hæfilega strangur 

Margir nemendur sögðu að kennarinn þyrfti að vera hæfilega strangur „já, eða eiginlega eru 

allir kennarar strangir en hún var svona líka milli“ eins og ein stúlkan orðaði það. Þeim fannst 

líka mikilvægt að það ríkti vinnufriður í bekknum sem helst í hendur við góða bekkjarstjórnun 

kennara. Ein stúlkan útskýrði með eftirfarandi orðum hvað hún átti við: 

Eins og ég er að telja kannski 10 plús 20 þá, eða þú veist eitthvað þá finnst mér 

svo erfitt að gera kannski með puttunum, að gera mínus með puttunum. Þá get 

ég ekki alveg einbeitt mér að því að tala, eða þú veist tala inni í mér, þá bara 

heyri ég eitthvað og eitthvað. 

Flestir nemenda minna vildu hafa góðan vinnufrið og þeir virtust sækjast eftir góðri 

bekkjarstjórnun og að kennarinn væri hæfilega strangur. Ég spurði einn nemanda hvernig 

góður kennari væri og hann svaraði: „Að vera svona brosandi og ekki vera svona mikið 

strangur.“ Ég vildi vita meira og spurði hvort kennarinn mætti stundum vera strangur. Hann 

svaraði því játandi og sagði enn fremur: „Ef maður er að gera eitthvað vont eða eitthvað, ekki 

að hlýða eða eitthvað.“ Strákurinn virtist gera sér grein fyrir að þó hann hafi sagt að hann 

vildi að kennarinn væri ekki strangur þá var hann meðvitaður um að stundum þyrfti hann að 

vera það til dæmis við þessar aðstæður sem hann nefndi. Ein stúlkan sagði mér frá því að 

uppáhaldskennarinn hennar skammaði strákana meira af því að þeir voru oft með læti. En 

hún skammaði stelpurnar minna vegna þess að það var alltaf góður vinnufriður hjá þeim.  

Kennari sem útskýrði námsefnið vel er góður kennari að mati nemenda minna. Þeir höfðu þó 

ekki mikið annað um það að segja en voru á einu máli um það að kennari þyrfti að útskýra á 

þann hátt að nemendur skilji vel. Einn nemandi sagði að það væri svolítið skrítið ef kennari 

myndi ekki útskýra námsefnið. Það væri hlutverk kennara að útskýra námsefnið fyrir 

nemendum – allt annað væri óhugsandi að hans mati. Annar nemandi sagði að kennarinn 

þyrfti að útskýra vel fyrir krökkunum. Ég reyndi að fá fram skoðanir hans á því hvað hann átti 

við og spurði hvort kennari sem leysti verkefnin fyrir nemendur eða gæfi þeim svörin væri 

góður kennari. Þá svaraði hann: „Nei þá læra þau ekkert [ef kennararnir] hjálpa of mikið og 

segja svarið.“ Þetta fannst mér athyglisvert svar hjá drengnum og velti fyrir mér hvort þetta 

væri stundum raunin. Ég hef sjálf spurt mig hvort ég hjálpi nemendum of mikið. Ég hef tekið 

eftir því í minni kennslu að sérstaklega stúlkurnar leituðu mikið til mín með aðstoð. Ef það er 

svo að ég hjálpa nemendum of mikið þá velti ég fyrir mér hvers vegna ég geri það. Er það mín 

leið til að hafa stjórn á bekknum og skapa vinnufrið eða er það kannski vegna þess að ég vil 

vera góð við nemendur og hjálpa þeim þess vegna of mikið.  

Nemendur mínir nefndu ekki að það væri mikilvægt að kennari væri faglega sterkur. Þó var 

ein stúlka sem skrifaði á teikninguna sína að góður kennari væri klár svo að hann geti hjálpað 

nemendum og annar strákur skrifaði að góður kennari væri gáfaður en útskýrði það ekki 

frekar. Almennt séð virtist það ekki vera ofarlega í hugum krakkanna. Það skipti þá meira 

máli að hann væri skemmtilegur, blíður, hjálpsamur og hæfilega strangur. Líklegt má telja að 

svo ung börn leggi áherslu á aðra þætti eins og að vera góður, hjálpsamur og skemmtilegur. 

 

Mynd 11. Góður kennari er klár - til að geta hjálpað krökkunum að læra 

Þegar viðtalið var um það bil hálfnað spurði ég nemendur mína: „Hvernig er vondur 

kennari?“ Krakkarnir voru svo klárir að þau notuðu mörg hver atviksorðið „ekki“ og skeyttu 

því fyrir framan það sem þeir höfðu sagt einkenna góðan kennara. Ein stúlkan sagði: „Ekki 

skemmtilegur, ekki fyndinn og [hugsar sig um] mér finnst ég ekki geta treyst honum.“ Eftir á 

að hyggja bætti þessi spurning litlu við það sem börnin sögðu hvað einkenndi góðan kennara. 

Ég spurði suma nemendur hvernig þeir haldi að kennara líði sem sé alltaf neikvæður og 

skammar mikið. Ein stúlkan sagðist halda að honum liði ekki vel og sagði svo: „Kannski 

gerðist það sama fyrir hann þegar hann var lítill.“ Ég tók undir það og sagði að kannski hafi 

hann haft vondan kennara og heldur kannski að svona eigi kennarar að vera. Hér var ég að 

benda á að fyrirmyndin getur haft djúpstæð áhrif á okkur þó ég hafi ekki sagt það berum 

orðum. En stúlkan greip boltann og sagði: „Já kannski vill hann bara gera það sama.“ Þannig 

að hún virtist alveg vera með á nótunum og átta sig á hvað ég var að fara. 

4.5 Samantekt úr viðtölum við nemendur 

Nú þegar vettvangsnáminu er lokið hef ég komist að þeirri niðurstöðu að ég er sannfærð um 

að ég verð góður yngri barna kennari. Ég er góð í merkingunni blíð og hlýleg og legg mig fram 

um að hlusta á nemendur. Ég er hjálpsöm, get verið hæfilega ströng, stend við það sem ég 

segi, er samkvæm sjálfri mér en reyni líka að vera sanngjörn. Ég get verið skemmtileg. Ég vil 

að nemendur njóti kosta sinna og finni sínar leiðir í náminu. Þar mun ég leggja mitt af 

mörkum til að koma til móts við þá. Nemendur mínir voru nokkuð sammála um hvað 

einkenndi góðan kennara og fannst skipta mestu máli að góður kennari væri blíður, 

skemmtilegur, hjálpsamur og hæfilega strangur. 

Mynd 12. Góður kennari er gáfaður 

5 Umræður 

Viðfangsefni rannsóknarinnar var að skoða með gagnrýnum hætti hvað einkenni mig sem 

kennara. Hvernig var ég í upphafi æfingakennslunnar, hvernig kennari vil ég vera og hvernig 

get ég orðið sá kennari. Ég set markið hátt og vil vera góður kennari. En þá má spyrja: Hvað 

er góður kennari? Það fer sjálfsagt að einhverju leyti eftir því hver er spurður. Ég spurði 

nemendur mína í vettvangsnáminu og þeir höfðu margt áhugavert að segja. 

Á síðustu 30 árum eða svo hefur verið lögð æ ríkari áhersla á að hlusta á börnin. Börn eiga 

rétt á að láta skoðanir sínar í ljós og þau hafa margt til málanna að leggja (Barnasáttmáli 

sameinuðu þjóðanna, 2013). Jóhanna Einarsdóttir (2003, 2008) segir að börn hafi skoðanir á 

flestu sem snýr að þeim sjálfum og viðfangsefnum þeirra og viti oft meira en þau gera sér 

sjálf grein fyrir - stundum þurfi bara að finna leiðir til að hjálpa þeim að tjá hug sinn. 

Hér á eftir mun ég ræða helstu niðurstöður rannsóknanna í fræðilegu samhengi og með tilliti 

til þess hvernig þær svara rannsóknarspurningunum sem voru tvær: 

Hvernig kennari er ég við upphaf æfingakennslunnar og hvernig get ég orðið sá kennari 

sem ég vil vera? 

Hvað finnst yngri börnum einkenna góðan kennara? 

5.1 Fyrstu vikur æfingakennslunnar 

Í upphafi æfingakennslunnar fann ég fyrir óöruggi, spennu og kvíða en líka eftirvæntingu og 

tilhlökkun. Ég var óviss með stöðu mína sem aðstoðarkennari og fannst óljóst hvert umboð 

mitt var. Margir nýliðar í kennslu hafa svipaða sögu að segja. Óöryggi þeirra beinist oft að 

kennslunni sjálfri, hlutverki þeirra sem kennari, samskiptum við nemendur og foreldra 

(Gunnhildur Leifsdóttir, 2015; Harju og Niemi, 2020; Khalid og Husnin, 2019; Lilja M. 

Jónsdóttir, 2012a). Það tók mig langan tíma að mynda tengsl við nemendur mína og jafnvel 

lengri tíma en mig óraði fyrir. Ég tengdi það við að ég var í hlutverki aðstoðarkennara. Í 

byrjun æfingakennslunnar leið mér stundum eins og ég væri ósýnileg og það var ekki góð 

tilfinning. Ég var líka mjög meðvituð um að reyna ekki að þrýsta einhverju í gegn. Ég vildi að 

tengslamyndunin gerðist eðlilega og á þeim hraða sem þyrfti til. Þar sem ég veit að góð 

samskipti á milli kennara og nemenda ráða miklu varðandi gæði náms og bekkjarandann 

lagði ég á það ríka áherslu að kynnast nemendum mínum og tengjast þeim (Hughes og Chen, 

2011; Pianta og Stuhlman, 2004). Bekkjarstjórnunin reyndi á og ég þurfti að hafa mun meira 

fyrir að ná stjórninni og athygli nemenda en umsjónarkennari þeirra. Eftir á að hyggja var það 

eðlilegt og var ekki bara bundið við mig sem kennaranema heldur var það líka reynsla 

viðmælenda Lilju M. Jónsdóttur en hún fylgdi nýútskrifuðum kennurum fyrstu fimm árin í 

starfi (2012a). Margar rannsóknir leiða í ljós að tengsl á milli kennara og nemenda hafa áhrif 

á hvernig tekst til með bekkjarstjórnun (Beishuizen o.fl., 2001; Erla Sif Markúsdóttir og Lilja 

M. Jónsdóttir, 2016; Gipps o.fl., 2000). Ég átti í erfiðleikum með skipulagningu 

kennslustundarinnar en Ingvar Sigurgeirsson bendir á að kennslustundinni megi skipta í 

þrennt; upphaf, miðbik og niðurlag (1999, bls. 59). Að byrja kennslustundina gekk yfirleitt vel 

hjá mér en að enda hana fannst mér oft og tíðum mikil áskorun. Það kom fyrir að allt í einu 

var kennslustundin búin og þá áttu nemendur eftir að ganga frá. Kennslustundin varð því 

heldur endasleppt og nemendur ruku út. Ég sat eftir óánægð með sjálfa mig en minnti mig 

þó stöðugt á að láta þetta ekki hafa áhrif á mig heldur halda ótrauð áfram og líta á þetta sem 

lærdómsferli. 

5.2 Starfendarannsókn 

Helstu niðurstöður starfendarannsóknar minnar um hvernig kennari ég var í upphafi 

æfingakennslunnar og hvernig kennari ég vil vera leiddu í ljós að til þess að ég geti orðið sá 

kennari er einkum þrennt sem ég þarf að hafa í huga. Ég mun greina frá því hér á eftir. 

5.2.1 Ég vil vera í góðum tengslum við nemendur mína 

Eins og fram er komið hafa góð samskipti milli kennara og nemenda ótvírætt gildi; kennarinn 

þarf að þekkja nemendur sína vel, veita stuðning í námi og gera ekki upp á milli þeirra 

(Beishuizen o.fl., 2001; Erla Sif Markúsdóttir og Lilja M. Jónsdóttir, 2016; Flasz, 2019; Gipps 

o.fl., 2000; Vitulič og Lesar, 2017; Zagyváné, 2017).  

Margar leiðir eru færar til að treysta böndin á milli kennara og nemenda, ein þeirra er 

einfaldlega sú að kennarar láti sér þykja vænt um nemendur sína og veiti þeim jákvæða 

athygli (Van Bergen o.fl., 2020). Pianta og Stuhlman (2004) segja að nemendur sem eru í 

góðum tengslum við kennara sinn séu líklegri til að eiga í jákvæðum samskiptum við 

bekkjarfélaga sína og námið gangi betur. Enn fremur segir í Aðalnámskrá grunnskóla (2011) 

og 13. gr. grunnskólalaga nr. 91/2008 að umsjónarkennari eigi að leggja sig fram um að 

kynnast nemendum sínum vel og gæta hagsmuna þeirra. Klieme o.fl. (2009) segja að kennari 

sem beitir aðferðum sem einkennast af hlýju, jákvæðri endurgjöf og agastjórnun og 

einstaklingsmiðuðum stuðningi veiti nemendum þann stuðning sem þeir þurfa á að halda. 

Wormeli (2003) segir að gagnvirkur agi henti vel til að tengjast nemendum, samskiptin feli í 

sér leiðsögn og auðveldi kennurum að finna viðeigandi lausnir á málum sem koma upp í 

skólastarfinu. Hann leggur áherslu á mikilvægi þess að skapa góðan bekkjaranda, huga að 

hvernig tjáskiptum er háttað á milli kennara og nemanda, að gagnkvæm virðing ríki í 

kennslustofunni og að kennari beri umhyggju fyrir nemendum sínum og sýni þeim áhuga 

(Wormeli, 2003). 

Með allt þetta í huga lagði ég áherslu á að tengjast nemendum mínum og notaði hvert 

tækifæri sem gafst til að spjalla við þá. Til dæmis áður er kennsla hófst á morgnana en sumir 

nemendur mæta í skólann áður en kennsla hefst og í frímínútum ef einhverjir nemendur fóru 

ekki út og í útiveru. Ég tók viðtöl við nemendur mína þar sem ég spurði meðal annars um 

líðan þeirra, vinatengsl og fjölskylduna. Viðtalsaðferðin er góð leið til að tengjast nemendum. 

Það er hægt að gera með ýmsum hætti og þarf ekki að vera flókið í framkvæmd. Ein leið væri 

til dæmis að spjalla við nemanda í 5-10 mínútur áður en hann fer út í frímínútur. Loks gerði 

ég tengslakönnun með það að markmiði að skoða samskiptin innan nemendahópsins. Það 

var mjög gagnlegt fyrir mig sem óreyndan kennara að teikna upp hvernig nemendur tengjast 

og skoða hverjir gætu mögulega átt í félagslegum vanda. Ég mæli hiklaust með að kennarar, 

reyndir sem óreyndir, geri sambærilega tengslakönnun og mun nýta mér þessa aðferð í 

minni kennslu.  

5.2.2 Ég vil vera faglega sterk og undirbúa mig vel fyrir kennsluna 

Þegar ég hóf þessa vegferð mína þóttist ég vita að bekkjarstjórnun og þá um leið agastjórnun 

yrði mín helsta áskorun í kennslunni – ég fékk það staðfest. Ég komst þó líka að því að mér 

fannst agastjórnunin minna mál en ég bjóst við. Í mínum huga er agastjórnun ekkert mjög 

frábrugðin barnauppeldi. Kennari líkt og foreldri þarf að standa við það sem hann segir og 

vera samkvæmur sjálfum sér. Það rímar við það sem Linda, viðmælandi Lilju M. Jónsdóttur, 

segir: að reynslan hafi kennt henni að vera samkvæm sjálfri sér á öllum tímum (2012a). 

Evertson og félagar (2003) ráðleggja einnig kennurum að sýna samkvæmni í agastjórnun. 

Í skólastarfinu gilda ákveðnar reglur sem við höfum komið okkur saman um og þurfum öll að 

fara eftir. Ef það gengur ekki vel þurfum við að finna leiðir til að takast á við það. Þetta styður 

við það sem Wormeli (2003) kallar fyrirbyggjandi aga og snýr að því að koma í veg fyrir 

óæskilega hegðun - bekkjarreglur er dæmi um það. Wormeli segir enn fremur að skipulag 

kennslustofunnar og viðleitni kennarans til að leysa málin á staðnum komi í veg fyrir 

margvísleg vandamál. 

Bekkjarstjórnunin og skipulagning kennslunnar reyndi hins vegar á mig. Ég var lengur að ná 

athygli nemendanna, vekja áhuga þeirra og koma á vinnufriði en leiðsagnarkennari minn sem 

er umsjónarkennari þeirra. Það getur verið áskorun fyrir óreyndan kennaranema að átta sig á 

hvað það tekur langan tíma að vinna tiltekið verkefni og hafa yfirsýn yfir allan bekkinn. Þetta 

á ekki hvað síst við í teymiskennsluskóla, þar sem kennslurýmin eru opin og nemendur eiga 

ekki endilega sitt fasta sæti (Anna Kristín Sigurðardóttir, 2014). Ég hef grun um að ég sé ekki 

enn búin að ná fullum tökum á því að hafa góða yfirsýn yfir allt það sem gerist í 

skólastofunni. Ég er ekki „með'etta“ sem felur í sér að sjá fyrir horn og vera með „augu í 

hnakkanum“ líkt og Snoeyink (2010) greinir frá í rannsókn sinni.  

Bekkjarstjórnun lýsir ferlinu sem á að tryggja að kennslan gangi vel fyrir sig þrátt fyrir 

truflandi hegðun nemenda (Lilja M. Jónsdóttir, 2020, ágúst). Bekkjarstjórnun hefur verið líkt 

við að stjórna hljómsveit. Raddirnar eru margar og ólíkar og hlutverk kennarans sé að láta 

þær hljóma vel saman (Akin, Yildirim og Goodwin, 2016).  

Það kom fram í spjalli mínu við nemendur að þeir lögðu ríka áherslu að kennarinn ætti að 

vera hæfilega strangur og að það ríkti vinnufriður í kennslustofunni svo þeir gætu einbeitt sér 

að náminu. Á þann hátt væru auknar líkur á að árangursríkt nám fari fram og tíminn sem er 

ætlaður til kennslu sé nýttur sem best og hámarki tækifærin til náms eins og Brophy (1999) 

segir. Flestir nemendur vilji hafa góðan vinnufrið og þeir virðast sækjast eftir því að 

kennarinn hafi góða stjórn á bekknum og séu hæfilega strangir (Brophy, 1999; Lilja M. 

Jónsdóttir, 2020; Marzano o.fl., 2003; Wormeli, 2003).  

Í mínum huga vegur bekkjarstjórnun þungt í öllu skólastarfi. Ég ætla að leita leiða til að skapa 

góðan bekkjaranda. Það ætla ég meðal annars að gera með því að skipuleggja 

kennslustofuna á þann hátt að nemendum og kennurum líði vel. Leggja mig fram um að 

bjóða upp á áhugaverð og fjölbreytt verkefni, nota fjölbreyttar kennsluaðferðir, vekja áhuga 

nemenda og útskýra námsefnið eins vel og mér er frekast unnt. 

Undirbúningur fyrir kennsluna skiptir sköpum fyrir mig. Að vita nákvæmlega hvað ég er að 

fara að gera með nemendum veitir mér öryggi og ég finn fyrir auknu sjálfstrausti. Lykillinn 

felst í undirbúningi líkt og viðmælandi Lilju M. Jónsdóttur greindi frá þar sem hann undirbjó 

hvert skref frá upphafi til enda. Nemendur eru naskir á að finna ef kennari er illa undirbúinn 

og þá er hætta á því að hlutirnir fari úr böndunum (2012a; 2012b). Ég fann mjög vel fyrir því í 

minni kennslu ef ég var illa undirbúin. Það hafði áhrif á bekkjarstjórnunina og fyrirbyggjandi 

agann á þann hátt að ég hafði ekki yfirsýn yfir skólastofuna og náði ekki að koma í veg fyrir 

truflandi hegðun (Wormeli, 2003). Á sama hátt fann ég muninn þegar ég var vel undirbúin og 

hafði hugsað hvert skref til enda – bekkjarstjórnunin varð betri, ég var ákveðnari og 

sjálfstraustið jókst. 

Það er mikilvægt fyrir nýliða í kennslu að fá ráð og ábendingar um hvernig best sé að 

skipuleggja kennsluna. Til dæmis hvernig á að byrja tímann, hvað gerist svo og hvernig beri 

að ljúka kennslustundinni (Ingvar Sigurgeirsson, 2013). Nú veit ég að ég þarf að vera 

ákveðnari í upphafi tímans. Segja nemendum hvað við erum að fara að gera, hversu lengi við 

ætlum að vera saman, hvernig á að vinna og svo framvegis. Þetta er ekki síst mikilvægt í 

teymiskennsluskólum þar sem mikið er um hópaskiptingar og kennslurýmin eru opin (Anna 

Kristín Sigurðardóttir, 2014). Kennsluhættir og skipulag er talsvert flóknara í 

teymiskennsluskóla en í hefðbundnum bekkjarkennsluskóla (Ingvar Sigurgeirsson o.fl., 2014).  

5.2.3 Ég vil ígrunda starf mitt sem grunnskólakennari 

Hafdís Guðjónsdóttir (2004) segir að starfskenning þurfi að vera í stöðugri þróun – eigi ekki 

að vera meitluð í stein. Hafþór Guðjónsson (2011) leggur áherslu á mikilvægi þess að 

kennarar leggi stund á rannsóknir á eigin starfi, það efli þá sem fagmenn. Þannig kennari vil 

ég vera. Ég vil stöðugt vera að ígrunda starf mitt og afla mér aukinnar þekkingar með því að 

lesa mér til um nýjungar í skólastarfi, fylgjast með á vettvangi og læra af samkennurum 

mínum. Ég vil ræða við starfsfélaga um skólamál og leita ráða hjá þeim. Ég hafði mikla þörf 

fyrir að ræða við leiðsagnarkennara minn að lokinni kennslustund, sérstaklega ef mér fannst 

ekki ganga vel og áttum við marga óformlega fundi - stundum nokkrum sinnum yfir daginn. 

Reynsla mín af samræðum mínum við leiðsagnarkennara minn rímar við niðurstöður Maríu 

Steingrímsdóttur og Guðmundar Engilbertssonar (2018) þar sem segir að nýliðar kunni betur 

að meta gagnsemi leiðsagnar ef fundirnir með leiðsagnarkennara eru tíðir. Það virkaði best 

fyrir mig að fara yfir málin á meðan ég var í uppnámi til að losa mig við erfiðar tilfinningar og 

til að geta haldið áfram. Með þessu móti gat ég farið heim án þess að vera með kvíðahnút í 

maganum eða aðrar ónotatilfinningar sem gera lítið annað en að brjóta mann niður. 

5.3 Ég vil vera góður kennari 

Margar rannsóknir sýna að yngri nemendur nefna gjarnan persónulega eiginleika kennara 

eins og að vera blíður, hjálpsamur, skemmtilegur eða hæfilega strangur þegar þeir eru 

spurðir um hvað einkenni góðan kennara (Ásdís Hrefna Haraldsdóttir og Sigrún 

Aðalbjarnardóttir, 2008; Beishuizen o.fl. 2001). Þeir leggja minni áherslu á að kennari sé 

faglega sterkur sem flokkast undir getu eða hæfni. Börnin í minni rannsókn voru á sama máli 

og sögðu allir að góður kennari væri blíður, skemmtilegur, hjálpsamur og hæfilega strangur. 

Þeir lögðu ekki ríka áherslu á faglega hæfni. 

Þegar myndin um starfskenningu mína er skoðuð hér að neðan má sjá að áhersla mín er á 

persónulega eiginleika en þó finnst mér líka mikilvægt að vera faglega sterk og góður 

bekkjarstjórnandi. 

Þegar ég velti fyrir mér hvernig kennari ég vil vera er margt sem fer í gegnum hugann. Á 

þessum tímapunkti hef ég ákveðnar hugmyndir í kollinum en þær eiga eflaust eftir að taka 

breytingum. Ragnhildur Bjarnadóttir (2008) skilgreinir starfshæfni kennara sem þekkingu, 

færni og eiginleika sem kennarar geta beitt í starfi á markvissan og viðurkenndan hátt. Hafdís 

Ingvarsdóttir (2004) segir að starfskenning fagkennarans um nám og kennslu sé 

persónubundin og í sífelldri þróun. Í starfskenningunni fléttist saman siðferðileg gildi, 

fræðilegt nám, kennslufræði og reynslunám sem byggist meðal annars á ígrundun og 

samræðum við starfsfélaga. Ég tek undir orð Hafdísar þar sem ég er um það bil að stíga mín 

fyrstu skref í kennslu. Siðferðileg gildi mín eru órjúfanlegur hluti af sjálfri mér og ég skil þau 

ekki eftir heima þegar ég fer í vinnuna. Þau fylgja mér hvert sem ég fer, hvort heldur í leik 

eða starfi sem kennari. Ef ég er sjálfri mér samkvæm og trú eigin sannfæringu er ég sama 

manneskjan heima hjá mér og í vinnunni. 

5.4 Það markverðasta sem kom fram í viðtölum við nemendur 

Margar rannsóknir greina frá því að eitt af því sem einkenni góðan kennara sé að hann gerir 

ekki upp á milli nemenda og kemur eins fram við þá alla. Hann er blíður, hjálpsamur og 

hæfilega strangur (Ásdís Hrefna Haraldsdóttir og Sigrún Aðalbjarnardóttir, 2008; Vitulič og 

Lesar, 2017; Zagyváné, 2017). Það sama kom skýrt fram í máli allra nemenda í minni 

Mynd 13. Starfskenning Jóhönnu Ingadóttur 

rannsókn. Þeir voru nokkuð sammála um þessa eiginleika. Það virtist skipta þá minna máli að 

kennari væri faglega sterkur. Þó var ein stúlka sem skrifaði á teikninguna sína að góður 

kennari væri klár svo að hann geti hjálpað nemendum og annar drengur skrifaði að góður 

kennari væri gáfaður, án þess að útskýra það frekar. Þetta styður að einhverju leyti við 

niðurstöður rannsóknar Zagyváné sem segir að góður kennari aðstoði nemendur við námið 

(2017). Almennt séð virtist það ekki vera ofarlega í hugum barnanna að kennarinn væri 

faglega sterkur. Þó er mikilvægt að nefna að þau greindu frá því að góður kennari útskýrði 

námsefnið á þann hátt að nemendur skildu vel og hann hefði góða stjórn á bekknum þannig 

að þar ríkti góður vinnufriður. Þessar niðurstöður ríma við niðurstöður rannsókna sem 

kannaðar voru (Ásdís Hrefna Haraldsdóttir og Sigrún Aðalbjarnardóttir, 2008; Vitulič og 

Lesar, 2017; Zagyváné, 2017). 

Nemendum mínum fannst mikilvægt að kennari sýndi sveigjanleika og leyfði þeim stundum 

að hafa frjálsan tíma eða fengju umbun í lok verkefnavinnu. Til dæmis að fara í tölvuna eða 

brjóta kennsluna upp með einhverjum hætti. Það kemur fram í niðurstöðum rannsóknar 

Ásdísar Hrefnu Haraldsdóttur og Sigrúnar Aðalbjarnardóttur (2008) að ríflega þriðji hver 

nemandi nefndi að góður kennari væri sveigjanlegur og nærri helmingi fleiri í hópi yngri 

nemenda mátu sveigjanleika mikils. Með því áttu nemendur við að þeir hefðu stundum val 

um viðfangsefni eða möguleika á að breyta út af dagskránni. 

Mér fannst athyglisvert að heyra börnin tala um kennarana sína í 1. og 2. bekk. Þeir nefndu 

þá gjarnan þegar ég spurði hvort þeir hefðu haft góðan kennara og hvort þeir gætu sagt mér 

frá honum. Það fær mig til að hugsa um hversu mikilvæg fyrstu hughrifin eru. Búast má við 

að flutningur úr leikskóla yfir í grunnskóla sé eitt af stóru augnablikunum í lífi barna. Ég man 

sjálf mjög vel eftir því þegar ég byrjaði í vorskóla – þótt hálf öld sé liðin. Því fylgdi mikil 

tilhlökkun og gleði. Ég man eftir skólastofunni, kennaranum, verkefnum sem við vorum að 

vinna og mér fannst vorskólinn allt of stuttur – bara tvær vikur! Þegar barn byrjar í 

grunnskóla er það ekki bara reynsla sem barnið gengur í gegnum heldur taka fjölskyldurnar 

og samfélagið sem þær tilheyra þátt og þar gegnir kennarinn lykilhlutverki (Dockett og Perry, 

2001)  

Eitt af því sem bar á góma í spjalli mínu við nemendur var útlit kennara og hvort það skipti 

máli. Kutnick (1993) bað nemendur á grunnskólaaldri að skrifa stutta lýsingu á því hvað 

einkenni góðan kennara. Niðurstöður rannsóknar Kutnick gáfu til kynna að öll börnin mátu 

góða kennara eftir útliti og framkomu og það átti sérstaklega við um yngri börnin. Með þetta 

í huga fannst mér forvitnilegt að heyra hvað nemendur mínir höfðu um málið að segja. 

Börnin svöruðu því öll mjög ákveðið að útlit kennara skipti engu máli. Aftur á móti þegar ég 

skoðaði teikningar þeirra af góðum kennara og lýsinguna kom ýmislegt athyglisvert í ljós. Þrír 

nemendur tilgreindu hárlit og hárlengd kennara. Aðrir þrír nemendur nefndu að góður 

kennari ætti að vera fallegur eða flottur. Viðmælendur skýrðu orð sín ekki frekar nema einn 

strákur sagði að hann kynni vel við stelpur. Annar viðmælandi sagði að kennarinn þyrfti bara 

að vera í fínum fötum og þá átti hann við að hann ætti að vera snyrtilegur til fara. Þetta eru 

áhugaverðar niðurstöður og gefa vísbendingar um að útlitið skiptir okkur máli. 

Umfjöllunarefnið er viðkvæmt og flókið og erfitt að festa hendur á því. En niðurstöður 

rannsóknar Kutnick (1993) gefa til kynna að útlitið hafi áhrif þótt okkur sé innrætt að það eigi 

ekki að skipta máli. Það séu aðrir þættir sem vegi þyngra eins og ein stúlkan sagði: „Hjartað“ 

og átti þá við að meira máli skipti hvernig manneskjan væri innrætt en hvernig hún liti út eða 

með öðrum orðum að hún væri góð manneskja, sanngjörn og hjálpsöm, sem rímar við 

niðurstöður þessarar rannsóknar og annarra fræðimanna (Ásdís Hrefna Haraldsdóttir og 

Sigrún Aðalbjarnardóttir, 2008; Beishuizen o.fl. 2001; Vitulič og Lesar, 2017).  

Ég spurði nemendur mína hvort aldur kennara skipti máli. Hugmyndin er frá mér komin og 

tengist vangaveltum mínum um minn eigin aldur. Ég hafði fundið fyrir aldursfordómum en 

aðallega hjá sjálfri mér. Það kom líka tvisvar sinnum fyrir í upphafi æfingakennslunnar að 

nemandi spurði mig á fremur ögrandi hátt hvað ég væri gömul. Því spurði ég nemendur mína 

hvort þeim fyndist það skipta máli hvort kennarinn væri ungur eða gamall. Þeir voru allir á 

einu máli um að það skipti engu máli, nema einn strákur sagði frá því í viðtalinu að hann kysi 

að hafa ungan kennara. Hann tengdi mjög sterkt við umsjónarkennarann sem hann hafði í 1. 

og 2. bekk og sagði að hann hefði verið frekar ungur eða svona um fertugt. Drengurinn gat 

þó ekki útskýrt það neitt frekar hvers vegna hann vildi að kennarinn væri ungur. Kannski 

líkaði honum einfaldlega bara vel við þennan kennara. Hann sagði líka að hann hefði átt fleiri 

vini í 1. og 2. bekk og það gæti hafa haft áhrif á viðhorf hans. Þegar ég fór að rýna í teikningar 

og skrif nemendanna kom annað í ljós. Nokkrir nemendanna tilgreindu nákvæman aldur 

kennara en útskýrðu það ekki frekar. Það hefði verið forvitnilegt að spyrja þá nánar út í þetta 

en fórst því miður fyrir. 

5.5 Að lokum 

Að rannsaka sjálfan sig í raunaðstæðum er skemmtilegt og krefjandi verkefni – horfast í augu 

við sjálfan sig með öllum sínum kostum og göllum getur tekið á en er á sama tíma 

lærdómsríkt. Það hljómar kannski eins og gömul tugga að ég hafi kynnst sjálfri mér í þessu 

lærdómsferli öllu saman en það er nú samt raunin. Ég fékk svör við mörgum af þeim 

spurningum sem brunnu á mér og nú þegar rannsókninni er lokið ber ég þá von í brjósti að 

ég hafi lagt mitt af mörkum til að koma með ábendingar eða hagnýt ráð fyrir verðandi 

grunnskólakennara á yngsta stiginu um hvað er gott að vita fyrir óreyndan kennara sem er að 

stíga sín fyrstu skref í kennslu.  

Nemendur mínir í Stjörnuskóla fengu tækifæri til að koma sínum sjónarmiðum að um hvað 

þeim fyndist vera góður kennari. Í framhaldi af þessari rannsókn væri áhugavert að spyrja 

foreldra yngri barna hvað þeim finnist einkenna góðan kennara. Hvort þeir leggi áherslu á 

persónulega eiginleika kennara eins og að vera blíður, sanngjarn, skemmtilegur, hjálpsamur 

og hæfilega strangur líkt og nemendur mínir gerðu eða hvort þeim finnist skipta meira máli 

að kennarinn sé faglega sterkur – eða kannski eitthvað allt annað. Eins væri forvitnilegt að 

spyrja nemendur nánar út í aldur kennara, hvort hann hafi áhrif á viðhorf þeirra til kennarans 

og þá hvers vegna. 

6 Lokaorð 

Ívar Rafn Jónsson (2008) lýsir starfendarannsóknum sem „ferðalagi, í sífelldri þróun og 

áfangastaðurinn er alltaf að breytast eftir því hvar hann er staddur hverju sinni.“ Á þessum 

tímamótum þar sem ég er stödd núna finnst mér þessi samlíking góð. Ég er að fara að stíga 

mín fyrstu skref sem grunnskólakennari yngri barna. Lokaritgerðinni er lokið og ég er búin að 

viða að mér dýrmætri þekkingu. Nú tekur við nýr kafli þar sem nýtt ferðalag hefst og nýr 

áfangastaður og mér líður eins og ég viti í raun ekkert hvert ég er að fara. Ég veit þó að ég 

hef komist að því að ég hef alla burði til að verða góður og farsæll yngri barna kennari. 

Það var skemmtilegt og lærdómsríkt að vinna að þessari rannsókn. Ég fékk svör við mörgum 

af þeim spurningum sem brunnu á mér og vonandi geta að fleiri nýliðar í kennslu nýtt sér 

mína sögu. Eftir því sem ég kemst næst hafa yngri nemendur hér á landi ekki verið spurðir 

álits um hvað einkenni góðan kennara. Í viðtölum mínum við nemendur sögðu þeir mér að 

þeim fyndist góður kennari vera blíður, skemmtilegur, hjálpsamur og hæfilega strangur, það 

rímar við það sem áður hefur verið kannað um efnið og þannig kennari vil ég vera. 

Til að ég geti orðið sá kennari sem ég vil vera þarf ég að huga vel að því að vera í góðum 

tengslum við nemendur mína, þekkja vel til aðstæðna þeirra heima fyrir og helstu 

áhugamála. Ég þarf að huga vel að undirbúningi fyrir kennsluna og ígrunda eigið starf með 

því að ræða við starfsfélaga um skólastarfið. 

Við lestur ritgerðarinnar ber nokkuð á vangaveltum mínum um eigið óöryggi, kvíða og 

efasemdir um eigið ágæti. Það má skýra að einhverju leyti út frá því að ég vildi mjög gjarnan 

standa mig vel og fannst á einhvern hátt að ég yrði að nota tímann vel þar sem aldurinn 

færist yfir. Ég fann einnig stundum fyrir einmanaleika í vettvangsnáminu þar sem mér leið 

eins og ég væri ekki fullgildur kennari líkt og hinir umsjónarkennararnir. Í þessu ferli var ég 

stöðugt að ígrunda sjálfa mig í hlutverki kennarans. Ég velti fyrir mér líðan minni, af hverju 

mér leið svona, hvort eitthvað hafi gerst í nemenda- eða kennarahópnum sem hafði áhrif á 

líðan mína. Ég lagði mig fram um að vera einlæg í skrifum mínum og dró ekkert undan. Ég 

vona að það skíni líka í gegn að ég bý yfir yfir mörgum góðum eiginleikum sem koma sem 

koma sér vel í yngri barna kennslu en ég hefði kannski átt að flagga þeim meira.  

Nú er þessu ferðalagi um það bil að ljúka. Leiðin hefur verið nokkuð greið og vörðuð en þó á 

köflum torveld. Margt hefur á daga mína drifið í æfingakennslunni. Sumir dagar gengu vel og 

meira að segja hélt ég stundum að nú væri þetta bara komið hjá mér. En svo eins og hendi 

væri veifað kom dagur þar sem mér fannst ekkert ganga upp og mér leið eins og ég væri að 

byrja æfingakennsluna. Svona er kennslan held ég. Þú veist aldrei hvað dagurinn ber í skauti 

sér og engir tveir dagar eru eins. Það er einmitt það sem gerir kennsluna svo skemmtilega og 

áhugaverða. 

Viðauki A: Upplýst samþykki foreldra/forsjáraðila nemenda 

Ég heiti Jóhanna Ingadóttir og er meistaranemi við kennslufræði yngri barna í grunnskóla, á 

Menntavísindasviði Háskóla Íslands. Ég er að vinna lokaverkefni og liður í því er að spjalla við 

nemendur í 3. og 4. bekk í xxxxxxxxxskóla. xxxxxxxxxxxxxxxxxxx umsjónarkennari í 3. og 4. 

bekk er leiðsagnarkennari minn. 

Með bréfi þessu bið ég foreldra/forsjáraðila barna í 3. og 4. bekk að veita samþykki fyrir því 

að ég tali við barn þeirra. Einn liður í rannsókninni er að ræða við börnin. Ætlunin er að ræða 

við þau eitt og eitt í einu en í sumum tilvikum verða börnin tvö eða þrjú saman. 

Umræðuefnið er „Hvað finnst þér vera góður kennari“. Við munum vera í rými sem tilheyrir 

kennslustofunni þannig að börnin eru í umhverfi sem þau þekkja vel. Ég mun hljóðrita 

viðtalið. 

Þátttaka er valfrjáls og hægt er að hætta þátttöku hvenær sem er. Aðeins er um óformlegt 

spjall að ræða. Ég mun byrja á því að spyrja opinnar spurningar til að koma samræðum af 

stað en síðan munum við spjalla frjálst saman. Ég er ekki að leita að ákveðnu „réttu“ svari, 

heldur langar mig að heyra hvað börnunum finnst.  

Farið verður með allar upplýsingar sem trúnaðarmál og nafnleynd er heitið. Öllum gögnum 

verður eytt í lokin. Niðurstöður rannsóknarinnar verða nýttar í meistararitgerð minni sem 

verður birt í lok júní 2021 á rafrænu gagnsafni (www.skemman.is). 

Nánari upplýsingar gefur Jóhanna Ingadóttir í gegnum netfangið joi3@hi.is eða síma 

6596834 og Svava Pétursdóttir sem er leiðbeinandi minn í lokaritgerðinni. Hennar netfang er 

svavap@hi.is, sími 8681923. 

Með fyrirfram þökk og von um góðar viðtökur. 

Jóhanna Ingadóttir 

 

__________________________________________             Dags:________________ 

Með undirskrift minni veiti ég samþykki fyrir 

að barnið mitt taki þátt í rannsókn. 

 

__________________________________________ 

 

 

http://www.skemman.is/
mailto:joi3@hi.is
mailto:svavap@hi.is

Viðauki B: Upplýst samþykki leiðsagnarkennara 

Ég, Jóhanna Ingadóttir, er meistaranemi við kennslufræði yngri barna í grunnskóla, á 

Menntavísindasviði Háskóla Íslands. Ég er að vinna lokaverkefni og liður í því er að gera 

starfendarannsókn. Markmiðið með rannsókninni er: 

Að skoða sjálfa mig í hlutverki grunnskólakennara yngri barna og dýpka skilning minn 

á mér í kennarahlutverkinu. Hvaða hugmyndir hef ég um mig sem verðandi kennara 

og hvernig kennari vil ég vera? 

Með bréfi þessu bið ég xxxxxxxxxxxxxxxxx sem er virkur þátttakandi í rannsókninni, og um 

leið leiðsagnarkennari minn og rannsóknarvinur, að veita samþykki fyrir því að ég vitni í 

samræður sem við höfum átt s.l. vetur og noti gögn sem hún hefur veitt mér aðgang að í 

lokaritgerðinni minni. 

Farið verður með allar upplýsingar sem trúnaðarmál og nafnleynd er heitið. Öllum gögnum 

verður eytt í lokin. Niðurstöður rannsóknarinnar verða nýttar í meistararitgerð minni sem 

verður birt í lok júní 2021 á rafrænu gagnsafni (www.skemman.is). 

Nánari upplýsingar gefur Jóhanna Ingadóttir og Svava Pétursdóttir sem er leiðbeinandi minn í 

lokaritgerðinni. Hennar netfang er svavap@hi.is, sími 868 1923. 

Með fyrirfram þökk og von um góðar viðtökur. 

Jóhanna Ingadóttir 

_________________________________________ 

 

 

__________________________________________             Dags:________________ 

Með undirskrift minni veiti ég samþykki mitt 

fyrir því að vitnað sé í samræður og gögn. 

 

 

http://www.skemman.is/
mailto:svavap@hi.is

Viðauki C: Leyfi skólastjórnanda til að gera rannsókn 

Ég undirrituð, Jóhanna Ingadóttir, kt. 080363-7969, óska hér með eftir skriflegu leyfi 

stjórnanda skólans til að framkvæma starfendarannsókn á meðan vettvangsnámi mínu 

stendur. Tímabilið er 19. ágúst 2020 til 30. apríl 2021. 

Samhliða vettvangsnámi mínu við skólann er ég að vinna að lokaritgerð í kennslufræði yngri 

barna í grunnskóla við Menntavísindasvið Háskóla Íslands. Ritgerðin byggir á 

starfendarannsókn sem verður gerð í vettvangsnámi mínu og hefst í skólabyrjun 2020 og 

lýkur í apríllok 2021. Að auki tek ég viðtöl við nemendur sem eru í umsjón leiðsagnarkennara 

míns. Gagnasöfnun er með margvíslegum hætti; rannsóknardagbók, fylgjast með á vettvangi, 

ræða við leiðsagnarkennara og viðtöl við nemendur. 

Markmiðið með rannsókninni er tvíþætt:  

a) Að skoða sjálfa mig í hlutverki grunnskólakennara yngri barna og dýpka skilning minn á 

mér í kennarahlutverkinu. Hvaða hugmyndir hef ég um mig sem verðandi kennara og hvernig 

kennari vil ég vera?  

b) Að skoða hvað finnst yngri börnum einkenna góðan kennara?  

Leiðbeinandi minn er Svava Pétursdóttir lektor á Menntavísindasviði Háskóla Íslands. 

Sérfræðingur er Lilja M. Jónsdóttir fyrrverandi kennari við Menntavísindasvið. 

Engin nöfn verða nefnd í rannsókninni og í sumum tilvikum ég nota gervinöfn.  

Öllum gögnum verður eytt að rannsókn lokinni.  

Ég óska eftir þú lýsir yfir samþykki þínu með undirskrift.  

 

Virðingarfyllst, 

_____________________________________________________________  

 

Undirskrift skólastjóra 

_______________________________________________________  

 


